
Føreord 

 

Våren 2016 fekk Norges Husflidslag og Høgskulen i Søraust-Noreg midlar frå Oslofjordfondet/ Norsk 
Forskingsråd til å arbeide med prosjektet «Immateriell kulturarv og tradisjonshandverk». Målet med 
prosjektet har vore å utvikle ein modell/metodikk for å dokumentere og overføre handverksteknikkar 
som er i ferd med å døy ut. Modell/metodikk skal kunne overførast til andre felt som arbeider med 
handlingsboren kunnskap og immateriell kulturarv innan husflid- og handverksfeltet. Intensjonen er 
at prosjektet skal ha eit verdiskapings- og næringsaspekt på sikt. 

Bunadstilverking i Telemark er valt som case. Telemark er kjent for å ha ein mangfelt folkedrakt- og 
bunadstradisjon, og er i norsk samanheng eit fylke med rik kulturarv og levande tradisjonskunnskap; 
difor er det relevant å bruke Telemark som case. Me starta opp med dokumentasjonsarbeidet våren 
2016 og har gjort oss mange erfaringar undervegs. 

Me vil takke Gunn Kristin Aasen Leikvoll, Telemarksforsking, tradisjonsberar Åse Bratland, elev Signe 
Rui og Ingolf Endresen, Ginnunga Film for samarbeidet i samband med prosjektet. 

Takk til næringsprodusentar som har sett av tid til å delta i ei fokusgruppe, og likeins til Telemark 
Fylkeskommune og dei som har lete seg intervjue og svare på spørsmål i samband med prosjektet. 
Me vil også takke Dag Oscar Oppen Berntsen, Forskingsrådet og Lill Irene Cressey, Oslofjordfondet.  

Takk til kollegaer for støtte og interesse for arbeidet vårt. 

Kultur- og næringskonsulent for Norges Husflidslag, Marthe Haugerud, har vore prosjekteigar og 
fyrsteamanuensis ved Høgskulen i Søraust-Noreg, Mari Rorgemoen, har vore prosjektleiar. 

Mari Rorgemoen har i hovudsak utforma og skrive denne rapporten. 

Innleiing 

 

I 2007 underteikna den norske regjeringa UNESCO-konvensjonen om vern av immateriell kulturarv. Norges 
Husflidslag blei akkreditert i 2014 som NGO (ikkje-statleg organisasjon eller Non- governmental Organization) 
av UNESCO. Konvensjonen rettar merksemda mot levande kulturarv innan fem område, der tradisjonelt 
handverk er eitt av områda (Norges Husflidslag, u.å.). Norges Husflidslag er ein av aktørane som er med på 
halde materiell- og immateriell kunnskap i hevd, gjennom kurs og aktivitetar i lokale lag, med 
husflidshandverkarar som arbeider i fagfeltet og Norsk Flid Husfliden som er ein viktig aktør i Noreg når det 
gjeld bunadstradisjon og produksjon. Kultur- og næringskonsulenten i Telemark tok initiativ til eit 
forskingssamarbeid med det pedagogiske miljøet i tradisjonskunst ved Høgskulen i Søraust-Noreg, for å utvikle 
ein modell og metodikk for å dokumentere og vidareføre handverksteknikkar. Målet er at modellen og 
metodikken skal kunne overførast til andre felt som arbeider med handlingsboren kunnskap og immateriell 
kulturarv, og at prosjektet vil ha eit verdiskapings- og næringsaspekt på sikt. Prosjektet Immateriell kulturarv, 
Handlingsboren kunnskap og tradisjonshandverk, er utvikla i nært samarbeid med Telemarksforsking, og 
prosjektet fekk midlar frå Oslofjordfondet/ Norsk Forskingsråd våren 2016. 

Handlingsboren kunnskap knytt til montering av kvinnebunad frå Vest-Telemark, er vald som case. 
Forskingsansvarleg har Vest- Telemark som sitt kompetanse- og tradisjonsområde. Telemark er i norsk 
samanheng eit fylke med rik kulturarv, der ein stor del av tradisjonskunnskapen framleis er levande og blir 
halden i hevd, som i dans, spel og handverk. Det blir teke vare på mykje folkekunst i privat eige og i museale 
samlingar, og medlemer i Norges Husflidslag held viktig tradisjonskunnskap i hevd og formidlar han vidare 
gjennom butikkane sine. 

Parallelt skjer det handverks- og bunadsproduksjon av folk som ikkje er tilslutta denne organisasjonen. 
Handlingsboren kunnskap handlar om røynsle og handlag knytt til bruk av verktøy, og om teknikk, material- og 
estetisk forståing i eit kunnskap- og handlingsfellesskap. Handlingsboren kunnskap er uttrykt verbalt, eller ved 
hjelp av rørsler, i handling og ved bruk av ulike verktøy. Fokuset er retta mot samspelet mellom desse 
faktorane i dette forskingsarbeidet. I overføringa av handlingsboren kunnskap skjer læringa gjennom herming, 
og ofte i kombinasjon med eigne utprøvingar og personlege erfaringar. Merksemda vår er retta mot 
monteringsprosessen slik den bli utført lokalt i Vest-Telemark. Samstundes ynskjer me å sjå den lokale 
handlingsborne kunnskapen i høve til måten praksisen bli utført på hjå eit utval produsentar utanom 
draktområdet, for å få best mogleg forståing for den handlingsborne kunnskapen knytt til montering av bunad. 
Montering av kvinnebunaden bli utført lokalt i Vest- Telemark, men store delar av bunadsproduksjonen er 
utført i andre delar av fylket og i noko grad utanom fylket. Firma som får delkomponentar eller heile bunaden 
utført i utlandet, reklamerer òg med levering av kvinnebunad frå Vest-Telemark. 

I artikkelsamlinga Bærekraft i bunadnæringa som kom i 2015 lyfter ulike aktørar fram problematikken kring 

bunadsproduksjonen i dag (Vårdal, 2015c). Det gjeld utfordringar kring framtida til bunadsverksemdene og 

idear til korleis den handlingsborne kunnskapen kan vidareførast. Beate Strøm (2015) er ein av 

artikkelforfattarane som meiner at grasrota må delta aktivt i arbeidet med å forvalte eigen kulturarv, og 

UNESCO konvensjonen krev at lokalsamfunnet skal delta aktivt for å halde oppe og vidareføre eigen kulturarv. 

«Nettopp fordi lokalsamfunnets kulturbærere og - utøvere besitter denne kunnskapen og praksisen, er de også 

hovedaktørerene i videreføringen av immateriell kulturarv, og bidrar med det til å sikre at den blir videreført 

hvor den har sin kjerne og opprinnelse» (Strøm, 2015, s. 26). Ved at kulturarven blir sett på som meiningsfull, 

funksjonell og berekraftig del av omgjevnaden, har ho tru på at den vil overleva. Immateriell kulturarv må 

synast både som prosess og produkt, i eit fellesskap som motiverer og er drivkraft for å føre kunnskap og 

dugleik vidare og ved å vise kunnskapen til omgjevnadene, skriv ho. Omgjevnadene treng kunnskap om 

bunadskulturen; ikkje minst ser ein det som svært viktig å gje innsyn i kor omfattande dette arbeidet er. 

Generasjonar som veks opp i dag får lite eller inga opplæring i saumfaget i grunnutdanninga si. Difor manglar 

dei fleste yngre grunnlaget for å vurdere og ha forståing for kor mykje arbeid og kor mykje tid det tek å 

produsere ein bunad. Kvinnebunaden frå Vest-Telemark har mykje broderi og er blant bunadene som er mest 

tidkrevjande å lage, og er såleis også ein dyr bunad å skaffe seg. 

Torgersen Grinder og Martinsen (2014) skriv i artikkelen Bunads and Folk Costumes as wearable knowledge and 

culturell expression om vanskar med rekrutteringa, særleg blant yngre personar, og at det er vanskeleg å 

etablere lærlingkontraktar i bunadfaget. I ein periode på fem år er det berre 5-7 unge som har vore lærlingar i 

bunadfaget på landsbasis, eit tal som er for lågt til å sikre bunadsproduksjonen i framtida. Dei peikar vidare på 

kor viktig det er med informasjon når det gjeld å auke kulturell forståing blant folk. Det må til ei akseptering av 

handverkarar og tradisjonsberarar, dersom ein skal sikre økonomisk berekraft i produksjonen av bunad i 

framtida, skriv forfattarane. 

Strøm (2015) peikar på makttilhøva mellom ulike nivå i fagfeltet. Det handlar om forståing og respekt for det 

nasjonale som det lokale, sentrum som periferi og profesjonelle som amatørar. Ho viser til at det er 

utfordrande å gjera kunnskapen synleg og føre han vidare, både når det gjeld samarbeid og gjensidig 

oppmuntring – det ho kallar «framsnakking og den gode energien» (Strøm, 2015, s. 30-31). Andre utfordringar 

som gjeld faget er «fortidens sentrale bunadspoliti og nåtidens bunadsheriffer». Ho stiller spørsmål om 

fagfeltet har fastna i kva som er rett og gale, og om fagmiljøet er raust nok til å motivere kvarandre og støtte 

opp om kunnskapen til kvarandre. Ein moraliserande peikefinger blir for ofte tatt i bruk, meiner Strøm, og 

stiller spørsmål om dette tener til å vekkje interessa for bunadfaget. Strøms synspunkt utfordrar miljøa, ja, 

kanskje til og med provoserer. Utgangspunktet for dette prosjektet er at ein er ikkje oppteken av å omtala noko 

som rett eller gale, men ser praksisar som resultat av ulik tolking av folkedrakter frå Vest-Telemark, i ulike miljø 

og til ulike tider. Folkedraktene er den lokale draktskikken i Vest- Telemark frå siste del av 1700-talet til siste 

del av 1800-talet. Ved å forske på fagfeltet handlingsboren kunnskap, håpar me at produsentar er opne og 

delar med seg av tankar, synspunkt og erfaringar om korleis dei utfører monteringsarbeidet for å vise 

mangfald. Både Torgersen Grinder og Martinsen (2014), Strøm (2015) og Vårdal (2015a) er opptekne av kva 

som må til for at faget skal overleva, noko kultur- og næringskonsulenten i Telemark fylke òg er oppteken av. 

Korleis få fram kunnskap om fagområde, utan å setje tradisjonar opp mot kvarandre som rett eller feil? Målet 

vårt er å lyfte fram produsentar både regionalt og lokalt, og få fram kunnskap om korleis den handlingsborne 

kunnskapen blir praktisert og formidla i dag. Ved å vera med på å formidle kunnskapen håpar me å skape 

interesse blant unge for det viktige tekstile handverket som bunadsmontering er. 

Norsk håndverksinstitutt (Handverksinstitutt, u.å.) «arbeider med å dokumentere, bevare og fremme 

tradisjonelt håndverk som kunnskap, kultur og yrke samt øke samfunnets kjennskap til og respekt for 

håndverkstradisjoner, i tråd med UNESCOs konvensjon om vern av den immaterielle kulturarven». Norsk 

håndverksinstitutt har etablert eit register over fagfolk som tekstilhandverkarar og bunadsprodusentar, 

regionen Aust-Noreg har 18 bunadsprodusentar, der tre held til i Telemark. På spørsmål til instituttet om det er 

gjort dokumentasjon av montering av Vest-Telemark-bunaden, får me negativt svar: det er ikkje forska på eller 

dokumentert handlingsboren kunnskap i samband med bunadsmontering tidlegare i denne regionen. Kultur- 

og næringskonsulenten i Telemark kjenner regionen og er oppteken av at den lokale bunadsproduksjonen i 

Vest-Telemark som fylgje av generasjonsskifte er utsett og i fare for å bli borte, og meiner at tida er inne for å 

gjera eit dokumentasjonsarbeid. 

Den lokale kunnskapen er truleg ekstra utsett for å forsvinne, fordi få produsentar har vald å ta fagbrev. Det er 

heller ingen lokale produsentar som har lærlingar i dag. Bunadsproduksjonen i Vest-Telemark blir utført av 

fleire produsentar, der nokon broderer bunaden, andre broderer skjorter, medan andre produsentar berre 

utfører monteringsarbeid. Med bakgrunnskunnskap om manglande rekruttering ynskjer me å fylgje ein lokal 

tradisjonsutøvar som formidlar kunnskapen sin vidare til ein ung person, og samtidig dokumenterer me dette 

på film – alt for å sikre at kunnskapen om montering blir tilgjengeleg for ettertida. Samtidig ynskjer me å 

fokusere på og drøfte lokal handlingsboren kunnskap i eit større praksisperspektiv. Det er ei utfordring å 

dokumentere handlingsboren kunnskap og immateriell kulturarv ved hjelp av bilete eller film, likeins å gjeva 

det ei skriftleg form. Det vil vera nyansar og detaljar i praksisprosessar som ikkje blir fanga opp med 

filmkamera, og som kanskje heller ikkje blir formidla med ord. Taktil forståing og kunnskap krev personleg møte 

med materialar. Ved å filme eller skrive om saumprosessar er det også vanskeleg å få fram kor mykje eller lite 

kraft som trengst ved bruk av ulike tekstile verktøy. Å formidle kor djupt ned i tekstilmaterialet handverkaren 

fører synåla, å skildre ulike stingtypar og teknikkar eller å syne kva det har å seia å velje den rette synåla – og 

kvifor ei nål høver betre enn ei anna – er også ei utfordring. Ved at ein elev er saman med handverkaren og 

gjennomlever monteringsprosessen, altså ved at ho sjølv utfører handlingane, håpar ein å sikre ein betre 

dokumentasjon av handlingsboren tradisjonskunnskap enn om ein berre dokumenterer prosessen gjennom lyd 

og bilete. Ein er open for å ta i bruk nye medium når det gjeld vidareføring av handlingsboren kunnskap. 

Spørsmål som me også ynskjer å lyfte fram i prosjektet er i kva grad bunadsprodusentane er opptekne av å 

formidle tradisjonskunnskap til kundane sine, på kva måte det blir gjort, og om produsentane ser verdien av å 

bruke til dømes digitale medium i samband med formidlinga av praksisprosessar innan tradisjonskunnskap. 

Me ynskjer å møte utøvarar i ulike miljø, lokalt og regionalt, profesjonelle og småprodusentar; me vil 

dokumentere handlingsboren kunnskap og få produsentane i tale om kroppsleggjord kunnskap tileigna 

gjennom lang tid. Sentralt i forskingsprosjektet er å få fram det som er felles, men også skilnader mellom 

praksisar når det gjeld handlingsboren kunnskap innom eit avgrensa tekstilområde, for å klårgjera kor 

omfattande og samansett kunnskap det handlar om. Ved å dokumentere kunnskapen slik han blir praktisert i 

dag, ynskjer me å vera med på å sikre at kunnskapen blir tilgjengeleg i framtida. Hovudproblemstillinga i 

prosjektet vårt er: 

Korleis kan den handlingsborne kunnskapen innanfor bunadstilverking i vår tid, med vårt utdanningssystem og 

teknologi, takast vare på og førast vidare til yngre generasjonar? 

Me har valt å ha fire delproblemstillingar, der målet er å etablere kunnskap om dokumentasjon, formidling og 

næring: 

1. prosessen knytt til overføring av handlingsboren kunnskap i montering av bunad frå tradisjonsutøvar 

til ein elev 

2. korleis kunnskapsoverføring kan skje i møte mellom bunadsprodusent og kunde 

3. bunadsbransjens syn på overføring av den handlingsborne kunnskapen knytt til montering av bunad, 

og utfordringar med dette 

4. modell/metodikk for dokumentasjon og kunnskapsoverføring av handlingsboren kunnskap 

 

Empiriske studiar  

Me observerer og dokumenterer Åse Bratland når ho formidlar kunnskap i og om montering av kvinnebunad 

frå Vest-Telemark til Signe Rui, ei ung jente frå Vest-Telemark, som ynskjer å lære seg dette handverket. 

Monteringsprosessen og formidlinga er dokumentert på film, omlag 15 timar med opptak. Me vel å ha med ein 

elev i formidlingsprosessen, fordi me trur handlingsboren kunnskap vert formidla meir detaljert og presist til 

ein person enn berre inn i eit filmkamera. Samtidig er det ikkje tilstrekkeleg berre å filme handlingsboren 

kunnskap: monteringsprosessen handlar om kunnskap som må erfarast gjennom kroppen. 

  

Film 

Me vel å bruke film som medium, fordi me trur det er beste metoden for å dokumentere rørsler og verbalt 

språk som er integrert i praktisk handling. Opptaka er gjorde i perioden april- juli 2016. Me fylgjer monteringa 

av komponentar til tre ulike bunader. Intensjonen vår er å dokumentere handlingsboren kunnskap i ein reell 

arbeidssituasjon for Bratland. Det er ikkje lagt spesielt til rette for filming. Opptaka er gjorde i rommet ho 

brukar til bunadsmontering, og med det verktøyet ho brukar i monteringsarbeidet. Nokre få sekvensar er filma 

i eit anna lokale, ei endring som skjedde utan at me kunne påverke situasjonen. Handverkaren har fleire 

parallelle monteringsprosessar på gang, som alle skal resultere i ferdige bunader innan august i 2016. 

Arbeidsprosess og framdrift er prega av ferdigstilling til bestemte datoar og avtaler med kundegruppa. For oss 

var det viktig å dokumentere den handlingsborne kunnskapen og forsinke handverkaren minst mogleg i 

arbeidet, då ho hadde ei til dels stram tidsramme. Dersom me skulle ha laga ein profesjonell film med regi på 

innhald og framdrift, måtte me hatt ein annan kompetanse enn den me har, eit lengre tidsperspektiv og eit 

større budsjett. I prosessen med å dokumentere har me hatt ulike utfordringar. Den fyrste utfordringa er at me 

ikkje greidde å skaffe to kamera med same biletkvalitet til bruk i dokumenteringa. Me valde difor å bruke berre 

eitt kamera. Resultatet er mindre filming tett på arbeidsoperasjonane enn det me hadde tenkt oss i 

utgangspunktet. Det er også ein del utfordringar med å filme i privat bustad med til dels mykje trafikkstøy frå 

vegen, som fører til mykje etterarbeid i samband med redigeringa. Filminga fylgjer ulike stadium i framdrifta, 

og vekslar mellom arbeidet med tre ulike bunader. Dette gjev oss også meirarbeid og utfordringar i samband 

med tolkingsarbeid og redigering. 

Me fylgjer heile prosessen frå fyrste møtet Bratland har med kundane, via prøvinga av arbeidet undervegs og 

fram til at to bunader er heilt ferdig monterte. Både Bratland og Rui er intervjua etter praksisprosessen. 

Intervju og samtale tek utgangspunkt i ein intervjuguide og er dokumentert på film. Dokumentasjon gjennom 

filmopptak og intervju er «sekundært vern» av immaterielle kulturarv, men er eit dokumentert materiale som 

det kan bli vesentleg å byggje ei vidareføring på. 

Det er gjort intervju med to kundar som ho monterte bunad for i perioden april- juli 2016. Kvalitative intervju 

er dokumenterte på film, i staden for å bruke berre lydopptak. Målet er å få fram tankar og refleksjonar 

kundane har om det å skaffe seg ein bunad, kvifor dei vel dei ulike modellane og kva opplevingar dei har i møte 

med handlingsboren tradisjonskunnskap som handverkaren formidlar til dei i prosessen.  

 

Fokusgruppe 

I tillegg er det etablert ei fokusgruppe der alle har montering av bunad frå Vest-Telemark som felles 

praksiskunnskap. Fokusgruppa er valt ut frå at personane kan reise tur/retur same dagen, frå 

produksjonsstaden til eit seminar på Bø Hotell 23. august. På møtet er lokale produsentar frå Vest-Telemark 

med, men òg produsentar frå andre delar av Telemark, i tillegg til ein person utanom fylket. Det møtte 31 

personar, som var 93% av dei inviterte. Eit strategisk utval av filmopptak frå praksisprosessen, der Bratland og 

Rui monterer Vest- Telemarkbunad, er vist til deltakarane på møtet. Filmpresentasjonen er porsjonert i korte 

og lengre sekvensar, der arrangøren stiller spørsmål og det er gjeve rom for innspel og dialog frå produsentane 

mellom kvar sekvens av filmopptaka. Intensjonen er å få innspel frå deltakarane på korleis dei utfører dei same 

operasjonane som Bratland demonstrerte på filmsekvensane. Møtet med fokusgruppa er også dokumentert 

med filmopptak. Deltakar/firma som deltok på fokusmøtet er presentert anonymt i dette notatet.  

Forumet vart ikkje så godt eigna for å utveksle synspunkt og erfaringar som me håpa på. Frammøtet var større 

enn venta, og som ein fylgje av det blei gruppa i største laget. Somme deltakarar blei truleg meir reserverte for 

å uttala seg enn om gruppa hadde vore mindre. Me burde også ha tenkt betre gjennom korleis folk kunne 

plasserast i høve til kamera og mikrofon. Nokre få sekvensar er vanskelege å tyde, og lyden på opptaket er 

generelt litt for låg. Videoopptak av møtet, ikkje berre lydopptak, er eigna som metode, fordi kroppsspråk 

formidlar i tillegg til verbalt språk. 

 

Intervju 

Til slutt er det gjennomført intervju med to mindre grupper og fire enkeltpersonar som alle monterer eller har 

montert Vest-Telemarkbunad. Fleire av dei som er intervjua er også med i fokusgruppa. Intervjua tek 

utgangspunkt i ein intervjuguide (Dalen, 2004; Fog, 2004). Uttaler frå informantane er skrivne ned, og skriftleg 

referat frå intervju er sendt informantane til gjennomlesing i etterkant. Der informantane har kommentarar til 

referata er det teke omsyn til i presentasjon av data. Deltakarar/firma som er med er presenterte anonymt i 

notatet. 

Me har studert kva som kjenneteiknar dei ulike praksisprosessane hjå ein lokal utøvar, og samtidig sett den 

lokale praksisen i høve til korleis andre tradisjonsberarar i andre kontekstar utfører dei same prosessane. Kva 

er skilnader og likskapar når det gjeld handlingsboren tradisjonskunnskap knytt til monteringsprosessen når det 

gjeld teknikk, bruk av reiskap, materialbruk og estetisk forståing, funksjon, proporsjonar og passform? Korleis 

stiller handverkaren seg til bruk av tradisjonskunnskap og krava som kundane måtte ha? Eit spørsmål som også 

er drøfta med informantane, er om filmsekvensar frå praksisprosessen eignar seg til bruk i samband med 

formidling av bunadfaget. 

Struktur på notatet 

Notatet startar med å definere kva som er meint med kvinnebunad frå Vest-Telemark, og kva omgrepet 

handlingsboren kunnskap er. Empiriske data er presenterte i rekkefylgje slik prosjektet er gjennomført, og 

drøfta i høve til delproblemstillingar og den overordna problemstillinga, slik den er presentert i innleiinga. Til 

slutt er det presentert eit framlegg til metode og metodikk, slik me tenkjer at prosjektet kan ha 

overføringsverdi til andre handverkstradisjonar. Bak i rapporten er det ei liste over nokre fag- og dialektord. 

 

Definering av omgrep 

Bunad  

Bunad er klesdrakt som i større og mindre grad er oppattaking av ein lokal folkedrakttradisjon frå slutten av 

1700 talet fram til ut på andre halvdel av 1800 talet. Graden av forankring til folkedraktmaterialet varierer i 

ulike draktområde. Institutt for bunad og folkedrakt kategoriserer bunaden i fem ulike grupper. Kvinnebunaden 

i  Vest- Telemark meiner me høyrer inn under kategori 2: Bunaden har bakgrunn i ei folkedrakt som har gått ut 

av bruk, men som ikkje var gløymd. Trass i at folkedrakta hadde gått ut av bruk, visste mange i store drag 

korleis ho hadde vore. Til dels laga ein nye plagg etter dette, og til dels brukte ein gamle plagg (Norsk institutt 

for bunad og folkedrakt, 2009). Til bunaden høyrer desse tekstilane: skjorte, stakk med fastsauma liv, forkle, 

veske og hovudbunad. 

I dette prosjektet er det fokus på kunnskap knytt til montering av stakk med liv, og forkle. Delar til tre bunader 

er monterte i løpet av prosjektperioden; den eine bunaden har liv med knepping midt framme (bunad 1), dei to 

andre har maler og snøring med malelekke (bunad 2 og 3). Bunadliva er sette saman av to framstykke, to 

sidestykke og eit ryggstykke, bunad 3 har side- og framstykke klypt i eitt samanhengande stykke. Stakkane er 

sauma av to stoffbreidder, og har ei total vidde på omlag 3.00 m. Bunad 1 har ulik materialkvalitet i livstykket 

og stoffet som er brukt i stakk og forkle, medan bunad 2 og 3 har liv og stakk av same materialkvalitet. Forklea 

er sauma av eit rektangulært stoffstykke og er i same stoff som stakk, liv og forkle i bunad 2 og 3.  

                                             

Fig.1  Bunad 1, med knepping        Fig.2  Bunad 2, med maler og malelekke            Fig.3  Bunad 2, rygg med snippar 

 

Handlingsboren kunnskap 

Handlingsboren kunnskap er resultat av direkte overføring frå person til person, der kunnskap blir tileigna 

gjennom å delta i handlingar eller prosessar. Omgrepet `handlingsboren kunnskap` blei i fylgje Eivind Falk 

(2007) skapt av Jon Godal og Magne Velure, og er omgrepet me brukar om praksissituasjonen i dette 

prosjektet. Handlingsboren kunnskap handlar om røynsle og handlag knytt til bruk av verktøy, teknikk, 

material- og estetisk forståing i eit kunnskapsberande handlingsfellesskap. Handlingsboren kunnskap blir 

uttrykt verbalt, ved hjelp av rørsler, i handling og ved bruk av verktøy (sjå t.d. Godal, 2007; Høgseth, 2007, s. 

173-185). Det er samspelet mellom desse faktorane fokuset er retta mot i dette forskingsarbeidet. I overføring 

av handlingsboren kunnskap skjer læring gjennom herming i kombinasjon med eigne utprøvingar og personlege 

erfaringar. Å kunne utføre ei handling er noko anna enn å vita, å kunne er knytt til handling, det er kunnskap i, 

ikkje berre kunnskap om eit handverk. Her fører handlinga fram til eit produkt. Ein tradisjonsberar er ein 

person som har vakse opp i ein kunnskapstradisjon der kunnskap er overført via handling. I forskingsprosjektet 

har me fokus på ein bestemt praksis- og dugleikskunnskap som blir vidareført frå ein tradisjonsberar. 

Kunnskapen er dokumentert med film, og i tillegg gjort synleg i ferdige produkt. 

Omgrepet immateriell kulturarv er definert i UNESCO-konvensjonen. Her står det at immateriell kultur er: 

praksis, fremstillinger, uttrykk, kunnskap, ferdigheter – samt tilhørende instrumenter, gjenstander, 

kulturgjenstander og kulturelle rom – som samfunn, grupper og, i noen tilfeller, enkeltpersoner anerkjenner som 

en del av sin kulturarv. Denne immaterielle kulturarven, som er overført fra generasjon til generasjon, blir stadig 

gjenskapt av samfunn og grupper i relasjon til deres miljø, i samspill med naturen og med deres historie og gir 

dem en følelse av identitet og kontinuitet, noe som fremmer respekt for kulturelt mangfold og menneskelig 

kreativitet. I forbindelse med denne konvensjon tas kun i betraktning immateriell kulturarv som er forenlig med 

de eksisterende internasjonale menneskerettighetsinstrumentene og med kravene om gjensidig respekt mellom 

samfunn, grupper og enkeltpersoner samt en bærekraftig utvikling. (Prop. 73, 2005-2006, s. 11). 

Vidare er føremålet med konvensjonen å legge til rette for prosessar som vidarefører immateriell kulturarv slik 
den kjem til uttrykk blant anna på desse fem områda: 

 muntlige tradisjoner og uttrykk, herunder språk som et uttrykksmiddel for immateriell kulturarv 

 utøvende kunst 

 sosiale skikker, ritualer og festiviteter 

 kunnskap og praksis som gjelder naturen og universet 

 tradisjonelt håndverk (s. 11). 

Tradisjonskunnskap og handlingsboren kunnskap heng saman med omgrepet immateriell kulturarv. 

 

Empirisk analyse 

Bunaden skal tilpassast personar med ulik form, alder, smak og behov og med ulik oppfatningar av korleis ein 

bunad skal sjå ut. Handverket er eit tidkrevjande arbeid og famling etter løysingar kostar tid og pengar. Det er 

føremon om handverkaren har erfaring og veit kva metodar som bør veljast, for å løyse uføresette vanskar på 

best mogleg måte. Eit stort erfaringsrepertoar er ein føremon i møte med ei variert og samansett 

kundegruppe. Praktikaren har eit større eller mindre erfaringsrepertoar eller kartotek, ifylgje Schön (1983). 

I prosjektet er det forska på handverkskunnskap og problemstillingar i møte med materialar, erfaringsrepertoar 

i monteringsprosessen, møte med kundar og tradisjonsnæringa i bunadsproduksjon. Målet er å få forståing for 

kva fenomenet er, og korleis ein best kan ta vare på og føre kunnskapen vidare. 

Analysen her er utført på grunnlag av 

 filmopptak av tradisjonsutøvar og elev i praksisprosess  

 filmopptak av samtale/intervju med tradisjonsutøvar og elev  

 filmopptak av samtale/intervju med kundar  

 filmopptak frå seminar med fokusgruppe  

 notat frå samtale/intervju med 11 personar som monterer bunad; somme av desse informantane er i 

tillegg med i fokusgruppa.  

Formidling og dialog i monteringsprosessen, saman med uttaler frå intervju i og om praksisprosessen, er tolka 

og presenterte her. 

Handlingsboren kunnskap i montering av kvinnebunad i Vest- Telemarktradisjon  

Åse Bratland har halde fleire kurs i montering av kvinnebunaden frå Vest-Telemark. Vårdal (2015b) skriv at 15-

20 % av dei som monterer bunad får den ferdig klypt frå andre leverandørar, dette er òg tilfelle for Bratland. 

Bunadene er som oftast ferdig broderte når ho får dei til montering. Broderinga kan vera gjort av personar med 

lang erfaring, andre gonger er det personar som for fyrste gong har gjort eit så stort broderiarbeid. Den eine 

bunaden som er montert under dette prosjektet har Bratland både brodert og montert. Ho meiner at det er 

viktig å formidle tradisjonskunnskapen vidare, difor har ho halde fleire kurs i brodering og montering av 

bunadsskjorter og bunad. Ekstra viktig meiner ho at det er å formidle kunnskapen vidare til yngre personar. At 

lokal tradisjonskunnskap, slik den har vore formidla i generasjonar, blir ført vidare parallelt med organisert 

fagopplæring, akademisk formidling og forsking på bunadstradisjonar, ser ho på som viktig og nødvendig 

kulturarbeid i dag. Informanten vår har lært monteringsarbeidet av tanta si, Kari Bratland, som hadde lært seg 

handverket ved å studere gamle drakter. Kari Bratland kunne skraddering (skreddarsaum), noko ho hadde lært 

av folk i familien. Det har alltid vore mykje sauming i familien, fortel Åse Bratland. 

Vårdal (2015a) poengterer at i tradisjonsoverføringa er det viktig at den som lærer frå seg er viljug til å dela 

heile kunnskapen. Det vel Åse Bratland å gjera i dette prosjektet. Ikkje alle som driv i bunadsnæringa er 

interesserte i å dela kunnskapen med andre, noko som er forståeleg, då dei er redde for å undergrava eiga 

næring. At Bratland er viljug til å dela heile kunnskapsfeltet, og at ho har monteringsarbeid som skal utførast 

innom tidsramma for prosjektet vårt, er viktige grunnar til at akkurat ho er vald til å vera med i prosjektet. 

Signe Rui, som er eleven i prosjektet, har tidlegare delteke på eit monteringskurs i regi av Vinje Handverkslag, 

der Åse Bratland var lærar. Rui har vist interesse for å lære seg handverket. At ho er interessert og har høve til å 

delta, er ein viktig grunn til at ho er vald til å vera med i prosjektet vårt. Eit av måla med prosjektet er å 

formidle lokal handlingsboren kunnskap i og om bunadsmontering til ein yngre person, i eit forsøk på å sikre 

kunnskapen for framtida, samstundes som praksisprosessen er dokumentert på film. Rui er tilhøyrar, stiller 

spørsmål og utfører delar av monteringa saman med Bratland i prosjektet. Dialogen mellom handverkar og elev 

er med på å tydeleggjera kva handlingsboren kunnskap er i monteringsprosessen. Det er viktig at det er skapt 

eit interaksjonsmiljø der båe partar føler seg vel i samband med overføring av handlingsboren kunnskap og 

dokumentasjon med kamera, fordi læringa skjer i relasjonen og kommunikasjonen mellom to personar. 

 

Måltaking og førebuing til kanting av to bunader 

I det fyrste møtet Bratland og Rui har med kunden tek dei mål, bestemmer kvaliteten på kantmaterialet, vel 

fargar på kantmaterialet og drøftar om kanten skal vera enkel, dobbel (snarkant) og ha ekstra dekor i form av 

broderi (kontursting). Bratland poengterer at «det er veldig viktig at bunaden sit’e fint, for det monar ikkje hósi 

fin bunaden æ visst den ikkje sit fint, då bli den stygge likevel». Ho legg vekt på at både funksjonsfaktor og 

estetisk faktor må vera til stades i monteringsarbeidet, for å få eit bra resultat. Bunadliva som skal monterast 

kjem til Bratland ferdig klypte, alle er i same storleik, uansett storleik på personen som skal bruke livet. Dei tre 

delane som utgjer bunadlivet (ryggstykke, sidestykke og framstykke, somme gonger berre ryggstykke og 

sidestykke), blir sette saman med knappenåler og modellert direkte på kroppen til kunden. Dei justerer heilt til 

det ser bra ut. Eit av bunadliva (fig. 1 Bunad 1) som Bratland monterer, er ein tilnærma kopi av eit liv frå 1920 

talet. Denne bunaden har knepping midt framme. Bunadlivet har høyrt til ein person i familien til kunden. Når 

Bratland og eleven har modellert livet på kunden, er nøgde med plasseringa av rosemotiv i høve til bysta, ser til 

at halsringinga ligg fint over bringa, at skuldersaumane er trekte eit stykke ned på skulderblada og brystvidda er 

passe, då startar måltakinga. 

Dei tek to mål av kunden: det eine er livvidda der stakken skal monterast på, og det andre målet er kor sid 

stakken skal bli. Ho plasserer eit band 2 cm høgre opp enn livet til kunden, og markerer på den måten kor 

stakken skal saumast på bunadlivet. Bratland poengterer at 2 cm. opp frå livet ikkje er ein fast regel, men ho er 

tydeleg på at rynkene på stakken ikkje må koma akkurat i livet, bunaden blir mykje nettare om rynkene kjem 

litt over livet, meiner ho. Stakkesidda blir målt frå merket for plasseringa av stakken på bunadlivet og ned til 

midt på oklekulen. Her bli kunden forklart at dersom stakkelengda er for sid blir bruksfunksjonen redusert, og 

stakken utsett for større slitasje. Dei drøftar lengda og bli samde om å lyfte stakkesidda 2 cm opp frå oklekulen. 

Handverkaren formidlar til kunden kva som er funksjonelt, og det får fylgjer for valet kunden tek. 

Å finne rette kantmaterialet er ein viktig prosess som gjerne startar samtidig med måltakinga. Somme kundar 

kan ha gjort materialkvalitets- og fargeval sjølve før dei kjem til Bratland, andre bed om råd frå ho. Kantinga har 

både eit funksjonell og eit estetisk føremål. Den er med på å gjera stakken stivare i nedre kant, slik at den skrår 

svakt utover i nedre kant og får dermed eit volum som igjen er kontrast til det stramme livet. Vidare er 

kantinga med på å gjera stakken meir slitesterk, fordi det blir lagt fleire lag av stoffet på kvarandre her. 

Kantinga stivar også opp bunadlivet i armringingane, rundt halsen, rundt ryggsnippane og midt framme. 

Bunadlivet (bunad 1) som er tett framme skal ha 4 sylvknappar. Det har ikkje kanting midt framme, men skal ha 

belegg som fungerer som forsterking for knappar og knapphol. Kantingane er ein estetisk faktor som er med på 

å ramme inn produktdelane, og dei gjev produktet eit heilskapleg uttrykk der same fargane rammar inn 

enkeltformer og framhevar linjer som går horisontalt og vertikalt, men også skrå- og eller bogne linjer på 

bunadliva. Kantinga er enkel eller dobbel. Er den dobbel, er fargevalet ofte i kontrastar. Bunad 1 har raud kant, 

bunad 2 og 3 har dobbel kant i svart og raudt. Bunad 2 har raud enkel kant på livet. Dobbel kanting er sett 

saman av hovudkant og ein smal snarkant. Kvalitetar på kantmaterialet kan ha ulik tekstur og struktur, men 

oftast er det same materialkvalitet og tekstur på båe kantmateriala. I tillegg til kanting med stoff er det somme 

gonger brodert ei konturstikning øvst på kanten, eller rett over kanten. Broderinga kan vera utført som enkel 

eller dobbel rad med kontursting. 

 

Førearbeid med damping av stoff med broderi 

Før monteringsarbeidet startar, må dei ulike draktdelane dampast. Dampeprosessen er litt ulik etter kva stoff 

det er og kor krevjande det er å få glatta ut materialet. Somme gonger får ho arbeidet ferdig dampa, andre 

gonger må Bratland gjera dampearbeidet. Broderiet er utført med ullgarnet Perle 70 på ullstoff, her på ullstoff 

av typen engelsk drapé (bunad 3). Eit lite parti er trekt litt mykje saman som fylgje av broderinga, og blir ikkje 

glatt med vanleg lett damping. Handverkaren tek eit godt grep med venstre handa i kanten av stoffet på linje 

med der broderinga er, strekkjer stoffet samtidig som ho arbeider med kraftig trykk på dampjernet i eit mindre 

avgrensa felt der stoffet har bulkar. 

Dampinga skjer alltid med vrangsida av stoffet opp, dampjernet er alltid i rørsle, og i dette tilfelle brukar ho 

ekstra med vatn frå dynkeflaske og til slutt ei våt dampefille i tillegg. Ho jobbar med jernet til at all fukt frå 

dampen er borte; deretter dampar ho over heile stoffstykket. Etter fleire rundar greier ho å få materialet flatt 

rundt broderiet, utan å gjera broderiet flatt. Held eit grep med ein finger ved det bulkete område og strekkjer 

samtidig litt i materialet til det er heilt tørt. Ho poengterer at etter eit stoff er dampa, er det alltid viktig at det 

får ligge flatt til det er tørt. Fôrstoffet skyler ho i 40-50 grader varmt vatn og dryppturkar det, eller dampar med 

god damp til det er heilt tørt, før ho klipper ut same plaggdelane som alt er klipte av ytterstoffet. Fôrstoffet er 

baskerlin, ein kombinasjon av bomull renning og lin innslag. Dampinga som skjer vidare under eller etter 

saumprosessane, blir omtalt i samband med sauminga. 

 

Kanting og montering av bunadliv  

Fyrste arbeidet som må gjerast før kantinga kan starte er å klippe kantmateriale i remser i rett bredde. Bunad 2 

er kanta med ullstoff, vove i toskaftsbinding. Det er eit materiale som er krevjande å saume: dersom ikkje 

maskinstikningen fylgjer trådretninga eksakt, synest skeive saumar svært godt. Bratland har lært av tanta si å 

trekkje ut ein tråd for å markere saummon og for å ha eit merke å klippe etter. Klipping av kantmateriale skjer 

best ved å halde stoffet opp frå bordflata, fordi då synest markeringa tydelegast etter tråden som er trekt ut. 

Det er ekstra krevjande å sjå linja etter den uttrekte tråden når kantinga er i svart stoff, slik som tilfellet er på 

eine bunaden her. Fire lengder à 3.00 m er nok til kanting av heile bunaden, og alle lengdene blir klipte og 

sauma samtidig. Ho poengterer at det er lurt å gjera alle kantingane klare samtidig, det er meir effektivt enn å 

gjera det i fleire operasjonar. 

Den doble kanten blir sett saman med knappenåler og maskinsauma etter den uttrekte tråden. Samansauming 

av hovudkant og snarkant skjer utan tråkling. Dei to laga blir haldne saman i eit grep med tommel- og 

peikefingeren på venstre handa, og sauma fast med symaskina. Korte sekvensar blir sauma om gongen. Før 

kvar sekvens blir dei to stofflaga lagde kant i kant og med lik lengde, og nytt handgrep blir teke. Når ho stoppar 

symaskina gjer ho det alltid når nåla står gjennom stofflaga, for at det ikkje skal skje forskyvingar, noko som ho 

er nøyen på at ikkje må skje. Slik held ho fram heile kantlengda. Etter at hovudkanten og snarkanten av stoffet 

er sauma, startar dampeprosessen. Her presiserer Bratland at det er viktig å leggje saummon vendt i retninga 

mot hovudkanten og kjenne etter med fingrane, slik at ikkje saummonen bulkar seg. 

Ho dampar kantmaterialet frå rettsida, brukar kroppstyngde på dampjernet og har heile tida dampjernet i 

rørsle. Det siste er viktig, for dampjernet er stilt inn på den varmaste innstillinga. Materialet toler det dersom 

jernet ikkje blir ståande i ro, meiner ho. Ho sprutar på ekstra med vatn når det trengst, for å få materialet slett. 

Ho dampar alle kantingane, og så er desse klare til å saumast på stakk, forkle og liv. Me fylgjer Bratland og Rui i 

arbeidet med å kante to liv (bunad 1 og 3). Bunad 1 er kanta med damask i ein farge som er mest mogleg lik 

originalen, men er ikkje i same stoffkvalitet som originalen. 

 

 

Fig. 4  Gamalt bunadliv frå 1920 talet ( venstre) og bunad 1 (høgre) 

 

 

Fig. 5  Gamalt bunadliv, ryggstykke (venstre) og bunad 1 (høgre) 

Til bunad 3, som skal ha maler og snøring framme, er kantmaterialet ullstoff i toskaftsbinding. Kanten er 

dobbel, med svart hovudkant som er 1,8 cm. brei. Den smale snarkanten er på 0,2 cm ferdig montert og i raud 

farge. Før ho kan starte med kantinga må fôret klippast. Bratland skuvar litt på trådretninga for å få plass til alle 

stoffdelane på den ferdig tilmålte lengda med fôrstoff. Som mønster til å klippe fôret etter, brukar ho dei ferdig 

utklipte delane av hovudstoffet. Ho er nøyen på at alle stoffdelar ligg i same renningsretning. Ho minner om at 

bunaden ikkje blir vaska, berre reinsa. Før kantinga av bunadlivet kan koma i gang, må ytterstoffet og fôrstoffet 

syast saman i snippesaumen (der rygg- og sidestykke/ framstykke er sauma saman). I tillegg er det viktig at 

midtlinja på ryggstykket er merkt med tråklesting. Ho fester saman delane med knappenåler, for å gjera ei 

estetisk vurdering av korleis ho best kan plassere kanten. Ho vurderer avstand mellom kant og brodert motiv, 

som ho omtalar som luft (avstand) mellom kant og motiv. Det er breidda på kanten som avgjer kor mykje luft 

det må vera mellom rosemotiv og kanting, seier ho. Det er viktig at det ikkje blir for mykje luft, for det verkar til 

at ryggen ser veldig brei ut. Det er mest luft øvst, og linja som er forma av kantmaterialet skrår nedover mot eit 

tenkt midtpunkt nedanfor ryggstykket. Fleire små justeringar blir gjort før avstanden er akseptert som bra. 

Deretter brukar ho symaskina til å saume saman snippesaumar på fôrstoff og ytterstoff. Det er viktig at 

snippesaumen er sauma beint og likt med fôret. På bunad 2 viser ho korleis ho justerer saumen nokre 

millimeter på ytterstoffet for å få den delen heilt lik med andre sida og med fôrstoffet. Den nye saumen ho gjer 

i samband med justeringa skal ha ein fin overgang til eksisterande saum. Denne operasjonen kallar ho spleising. 

Dette er svært viktig for å få fin kanting, elles vil ryggspissen vende utover, og ikkje liggje tett til kroppen slik 

den skal. Dei to livstykka av ytterstoff og av fôrstoff skal liggje heilt flatt på bordet med saummonen plassert 

mot kvarandre. Etter at ytterstoffet og fôrstoffet er sette saman med knappenåler, saumar ho pikérsting over 

snippesaumar og rundt ytterkanten på heile livet for å halde ytterstoffet og fôrstoffet samla. 

 

 

Fig. 6  Sauming av pikérsting 

Kantmaterialet blir vrangsauma med symaskinstikning over snippesaumane, deretter bretta over saummonen 

og tråkla fast. Neste steget er ein maskinstikning i overgangen mellom snarkanten og hovudkanten, gjennom 

både hovudstoffet og fôrstoffet. Saumen skal ikkje bli synleg, og her er det viktig å bruke rett farge på sytråden, 

då stikningen skal vera minst mogleg synleg. Snarkanten skal vende utover mot sidestykka, det same skal 

snarkanten rundt selane gjera. Bratland fortel at det finst døme på kanting av gamle bunader som har snarkant 

på båe sider. Ho meiner at ryggen er eit slitasjepunkt på bunaden. Før ho held fram med kantinga, må det 

gjerast ei justering av breidda på selar, ryggstykke og framstykke. Breidda på selane ved skuldersaum er 6 cm. 

på denne bunaden. Ho er tydeleg på at skulderbreidda og det smalaste feltet i ryggen ikkje må vera for breie. 

Når justeringane på livet (bunad 3) er gjort, blir kantmaterialet maskinsauma på rettsida rundt heile livet, 

bortsett frå i nedre kant. Bratland forklarar at i eit parti på framstykket i høgde med bringa, strammar ho 

kantmaterialet meir enn hovudstoffet for å få haldning, slik at livet ligg fint over bringa og likeins i armringinga 

ved bringa til den som skal bruke bunaden. Det er svært viktig med symmetri i ryggen, seier ho. Ho 

kontrollmåler frå kantinga ut til rosemotivet. Filmsekvens: Justering før kanting av liv  

Det er viktig å stramme kantmaterialet slik at det ligg glatt. Når symmetrien er tilfredsstillande, startar arbeidet 

med å brette kantmaterialet over mot vrangsida på bunadlivet. Vinkelen på ryggstykket er eit sårbart punkt, og 

må vera solid utført. Så startar arbeidet med å brette kantmaterialet i vinkelen. 

 

Fig. 7  Overfører vinkel til rettsida ved hjelp av ei knappenål   

 

    

Fig. 8  Merke for vinkel er overført til rettsida 

Så finn ho vinkelen der det smale selestykket og det breiare ryggstykket møtest, og merker dette punktet med 

ei knappenål inn frå baksida i kantmaterialet. Då veit ho kor vinkelen er. Ny knappenål blir plassert på 

kantmaterialet nokre få millimeter frå den førre, før ho tek ut nåla som er merke for vinkelen. Deretter rekkjer 

ho opp litt av maskinsaumen mellom hovudkanten og snarkanten, for å skilje kantane. Så strammar ho kanten 

over til vranga, og set han fast med nåler for å vera sikker på at kanten er stram og fin. Ho er ekstra nøyen med 

https://youtu.be/x7wxaLpDe1k

at hjørna blir fine. Neste steg er å klippe ei skrålinje i snarkanten, frå ytterkanten inn til merket der knappenåla 

er plassert. Ho klipper den skrå linja ca. 2 mm frå knappenålsmerkinga. 

 

 

Fig. 9  Klipping av skrålinje i snarkant 

Så klipper ho av halve snarkanten frå nedre kant av livet opp til den skråklipte linja. Då kan snarkanten brettast 

inn. Snarkanten blir bretta inn frå nedre kant på livet og opp til vinkelen. Snarkanten skal ha ei ferdig breidde 

på 0.2 cm. Det er full konsentrasjon i arbeidet her. Mykje står på spel om det blir klipt ein millimeter feil. Ho 

poengterer at ho heller klipper to små kutt enn å klippe eit lengre kutt. Så blir livstykket snudd med vrangsida 

opp og vinkelen lagt nær handverkaren, for å få godt grep når ho pressar snarkanten over på vrangsida. Her må 

ho klippe opp ein millimeter til i saumen som held dei to kantmateriala saman, for å få snarkanten vrengt over 

på vranga.  

Snarkanten som er tvinga over på vranga er sett fast med nåler. Ho poengterer at dette er slikt arbeid som ho 

prøvar å feilar på, og må gjera mange gonger for å koma i mål. Neste steg er å brette hjørna på skuldrene på 

ryggstykket. Så ryddar ho opp i arbeidet og fjernar alle trådar som er til overs. Ho poengterer at dette er viktig 

fordi lause trådar skaper vanskar vidare i arbeidet. Deretter brettar ho kantmaterialet og held bretten fast med 

eit grep med venstre tommel- og peikefinger, for å få kantmaterialet over mot vranga, og set så det ferdige 

hjørnet fast med nåler. Men før ho gjer dette har ho dampa kantmaterialet i hjørna flatt. Det er viktig at 

bretten i hjørna vender til kvar si side på selen. Alle fire hjørna på dei to ryggselane er gjort ferdige, før ho 

startar på vinkelen midt i ryggen ved halsen. I denne vinkelen her er ho nøyen på at bretten råkar den tråkla 

midtlinja i ryggen. Her må ho gjera eit ekstra forsøk før ho er tilfreds med resultatet. No blir faldane sette fast 

med ei knappenål før ho brettar kantmaterialet over mot baksida, deretter tråklar ho fast kantmaterialet rundt 

heile livet. Kanten på vranga saumar ho fast med heksesting (kryssesting); stinga må vera små og tette fordi det 

er sårkant (klippekant) på kantmaterialet, og sårkantar har lett for å rakne opp. 

Fig. 10  Bretter snarkant over til vranga 

 

Ryggen er eit av slitasjepunkta. Difor er det viktig at hjørnet i møtet mellom sele- og ryggstykket blir montert 

solid slik at det toler slitasje. Skulderframstykket blir lagt på skulder rygg, og maskinsauma tett ved 

kantmateriale på hovudstoffet. Ho gjer det slik, fortel ho, fordi det har ho sett i gamalt draktmateriale, og 

metoden gjev høve til å regulere storleiken på bunadliva, om det blir bruk for det. Regulering av storleiken på 

bunadliva kan skje i sidesaum og skuldersaum. Sidesaumar og nedre kant på bunadliv (2 og 3) er kanta med 

skråband. På bunadliv (1), brukar ho mønstra bomullsstoff, slik det er gjort på originalen. Sidesaumane saumar 

ho saman med symaskina, men dei skal berre saumast saman til om lag 1 cm under merket for livlinja. Det er 

svært viktig for å gje plass til hoftene, elles vil livet skrukke seg over baugen. 

 

Kanting og montering av forkle 

Før kantinga av forkleet (bunad 3) kan starte, skal avstanden frå ytterkanten av hovudstoffet inn til 

rosemotivet, på båe langsidene og i nedre kanten, vera like breie. På dette forkleet er det ikkje mogleg å få 

dette til, fordi rosemotivet er teikna litt skeivt på. Avstanden frå kanten på høgre sida er smalare enn på 

venstre sida og i nedre kant. Difor må det til ei justering, som krev grubling på korleis ein best kan løyse 

problemet. Jarekanten må fjernast på høgre side, fordi den kan føre til at forkleet ikkje heng fint på kroppen. 

Nedre kanten på forkleet og stakken justerer ho aldri, det er den som teiknar på rosemotivet som bestemmer 

denne avstanden. Skeivheita blir løyst ved at kanten på høgresida ikkje blir så brei som i nedrekanten på 

forkleet. Det blir også mindre saummon her enn elles, noko ho aksepterer, fordi det er ikkje slitasje på forkleet i 

same grad som til dømes nede på stakken. Skilnaden utgjer 0.5 cm meir avstand mellom roseborden på sidene 

og i nedre kanten. Viktigast er det at det er symmetri på sidene, meiner Bratland. Ein skeivheit som ho 

poengterer at det er berre ho som ser, no når ho arbeider med kantinga. Prosessen med å rive jarekant skjer 

ved at ho riv korte sekvensar om gongen; ho visar korleis ho held eit fast grep i dei to stoffstykka som skal 

delast opp og riv korte bestemte sekvensar.  «Det er ikkje så enkelt som at når du skal montere ein bunad, så 

gjer du det slik… og slik… og slik… og slik…, det er heile tida vurderingar, for kvar bunad er individuell, det er 

styrt av den som teiknar på, og styrt lite grann av den som saumar, og av oss som monterer», seier ho, etter å 

ha kome fram til ei løysing for korleis ho vil korrigere skeivheit på forkleet. Filmsekvens: Kanting av forkle  

https://youtu.be/Qby2TXBEIJQ

Deretter merkjer ho av kor hjørnet skal vera og kor brei saummon ho skal ha på båe langsider. Så set ho 

kantinga fast med knappenåler, brukar målband og presiserer at det er viktig å vera nøyen her. Stofflaga, 

hovudstoffet og kanten, må vera like lange. Det er viktig å handsame kantmaterialet som «ròte egg», for elles 

raknar det ut trådar og gjev eit uryddig uttrykk. Ho poengeterar endå ein gong kor viktig det er å ha god 

arbeidsplass, og at det er veldig viktig at arbeidet ligg flatt i denne arbeidsprosessen, slik det var under delar av 

arbeidsprosessen med bunadlivet. 

 

                

Fig. 11, 12, 13  Kanting av forkle (Bunad 3) med svart hovudkant og raud snarkant 

 

Når ho legg kantmaterialet langs kanten på forkleet brukar ho augemål i tillegg til målband. Men ho er tydeleg 

på at det er aller viktigast å vera nøyen med kantinga i partiet ved roseborden. Når ho gjer dette arbeidet 

meiner ho at det er best å stå ved arbeidsbordet. Kommenterer også at hovudet på knappenålene bør snu 

utover frå kanten av forkleet, for det lettar arbeidet med å ta ut nålene etter kvart som saumprosessen er 

ferdig. Siste knappenåla på langsida av forkleet blir plassert akkurat i hjørnet ved nedrekanten. Saumar langsida 

med symaskina og stoppar akkurat i hjørnet. Tek 2,5 cm lengde av kantmaterialet og plasserer ny nål, som ho 

set fast i merket der maskinsaumen stoppa. Sjekkar på baksida av forkleet, for å vera sikker på at nåla er 

plassert der saumen slutta. Så set ho fast kanten vidare med nåler og deretter maskinstikning. Gjer siste 

hjørnet og langsida på same måten. Før ho kan tråkle ned kanten på forkleet, dampar ho båe hjørna ved å 

leggje kantmaterialet dobbelt i hjørnet. Deretter dampar ho berre kanten, ikkje inn på sjølve forkleet. Brettar 

deretter kantmaterialet over mot vranga i hjørnet, og ser til at hjørna vender kvar sin veg, før ho tråklar og 

saumar fast med handsaum og heksesting på vranga. 

Lengda på forkleet er justert i høve til kor høgt opp roseborden er på stakken. Det skal vera minst 1,5- 2,0 cm 

frå rosa på stakken opp til nedre kant på forkleet. Ho har laga seg ein mal frå eit gamalt forkle som ho brukar 

når ho skal leggje faldar på forkleet. Vidda på forkleet er styrt av storleiken på broderiet. Breidda på forkleet 

må også justerast etter livvidda til personen. Bratland brukar å ha det så breitt at det går eit stykke forbi der 

rynkene sluttar på sida av stakken. Forklefaldane ligg bretta inn mot midten, faldane på sidene det same (sjå 

fig.14). Eit skråband er montert på øvste kanten av forkleet, og med ei hempe i kvar side som forkleet kan 

hengast på. Det er praktisk, meiner ho, når bunaden skal oppbevarast. Når forklebandet skal monterast, er 

midten av bandet lagt mot midten på forkleet. Nokon saumar bandet på forkleet med symaskina, men Bratland 

gjer det med handsaum. Forklebandet er sauma på med faldesting etter ei svart stripe i det vovne forklebandet 

og heilt i øvre kant av forkleet, slik at forklekanten blir skjult. I det vovne bandet er det to svarte striper, som 

regel alltid på kvar side av geiteklauva, som er nemninga på kantborden i plukkebandet som er bruka i Vest-

Telemarkstradisjonen. I tillegg er bandet sauma på i nedrekant på tilsvarande svarte stripe, men på andre sida 

av forklebandet, her er den sauma på med attersting frå rettsida. 

Fig.14  Skisse i notatbok av korleis ein kan leggje faldar på forkle 

 

Montering av stakk 

Før kanting og rukking (rykking) av stakken, må stakkehøgdene saumast saman med symaskina. Her passar ho 

på å få fin overgang på roseborden frå framsida til baksida. Filmsekvens: Rapportar, materiale og teknikkar 

Kantinga av stakken skjer på same måte som på forkleet, med å leggje kantmaterialet på retta med saummon 

som har lik breidde som kantmaterialet og så saume det fast med symaskina. Viktig at båe stofflaga har lik 

lengde i saumprosessen, som skjer ved å halde laga saman med vestre handa, saume, og ta eit nytt grep før 

vidare saumeprosess. Skøyting av kantmateriale skjer ikkje i sidesaumane, men er forskuva i høve til kvarandre, 

for at skøyten ikkje skal bli klumpete. Der det er dobbel kant forskuvar ho skøyten på snarkant og hovudkant i 

høve til kvarandre av same grunn. Etterpå tråklar ho ned kantinga til saummonen, samtidig som ho dreg i 

kanten for å få den jamn og glatt. Ho er nøyaktig med å stramme tråden godt for kvart tråklesting, og tråklar 

kantinga ned rundt heile stakkevidda. Neste steg er å feste ein skoning (belegg på vranga) av silkefôr til 

kantinga med maskinsaum, som ho brettar opp over broderiet på vranga. For å bestemme høgda på skoningen 

tek ho mål av høgda på roseborden, og gjer skoningen litt smalare – då blir det ikkje så synleg på rettsida. 

Saumar skoningen fast til stakken med forsiktige faldesting. Skoningen bør liggje romt, for at den ikkje skal 

stramme hovudstoffet. Når kantinga er ferdig på stakken, kan stakkehøgda regulerast. 

Splitten eller smutta skal vera plassert midt på framstykket på stakken. Fordi det er eit press på punktet nedst i 

splitten når stakken blir teken av og på personen, set ho på ei forsterking i form av eit belegg i bomullsstoff. Ho 

riv splitten ca. 25 cm lang, både i hovudstoffet og fôrstoffet, for å få den trådrett. Her stryk ho ein smal fald på 

båe langsidene og på eine kortsida på belegget mot vrangsida. Så saumar ho på belegget rundt splitten med 

symaskin, vrengjer belegget over mot vranga på stakken, og saumar det deretter til hovudstoffet i stakken med 

små faldesting. Ho lagar alltid ei lomme, som for høgrehendte er plassert på venstre sida av splitten. Lomma 

må vera laga i eit tynt materiale og den skal ha passe storleik til handa. Lomma er sauma fast i splitten med ein 

maskinstikning. Nest nede i splitten bli det sauma regels som ei ekstra forsterking, for å sikre mot riving i 

stoffet. 

Når stakken er montert saman, måler ho 24 cm frå splitten mot sidesaumen og legg ein 2 cm djup fald. På feltet 

mellom splitten og falden legg ho to faldar til, kvar av dei er 4 cm djupe. Dette gjer ho for å kunne regulere 

https://youtu.be/_bl_FP05CYs

livvidda. Deretter måler og legg ho same faldane på andre sida frå smutta. Tråklar ned faldane på båe sider av 

smutta, og frå punktet der falden sluttar, lengst mot sidesaumen, startar rukkinga. No er det viktig å kontrollere 

målet på det rynka partiet, som saman med faldelagt parti på kvar side av smutta, skal utgjera livvidda til 

personen. Dersom livvidda til personen er større, må ho starte opp med rukkinga litt lenger mot bakstykket. 

Tjukke personar blir tjukkare om rukkinga kjem langt fram, meiner Bratland. Tråden som blir brukt til rukkinga 

er knappholstwist, fordi rukkeprosessen krev sterk tråd. Lengda på rukketråden er livvidda pluss 30 cm. Ho 

brukar tre rynketrådar og legg rutete bomullsstoff, som ho kallar eit hjelpestoff, på vranga på hovudstoffet. 

Hjelpestoffet brukar ho for å få hjelp til å saume like lange sting og lik avstand mellom stingradene. 

Hjelpestoffet er lagt på vranga av stakken. Deretter legg ho det rutete stoffet rundt falden, der rukkinga startar, 

og har tre synåler med like lange trådar som er avslutta med ein god knute. Ho startar rukkinga 0,5 cm frå øvre 

kant på stakken, fester tråden med eit sting i falden. Hjelpestoffet er lagt rundt falden som ei ekstra forsterking 

til å feste rukketråden i. Rukkeprosessen kan starte, og ho brukar forsting som går over ei rute, under to. På 

framsida av stakken blir det grunne rynker, og dobbelt så djupe rynker på vranga. Denne stinglengda passar til 

ei livvidd på ca. 80 cm. Så festar ho alle tre nålene og saumar same stinglengdene parallelt heile lengda på den 

delen av stakken som skal rynkast. Avstand mellom nål ein og to er tre ruter, og same avstand mellom nål to og 

tre. Etter å ha sauma tråklesting eit stykke, sjekkar ho på rettsida at alle stinga er like lange. 

 

      

Fig. 15, 16, 17  Rukking av stakk (hjelpestoff med ruter på 3 x 3 mm) 

 

Bratland fortel at ho lærde å rukke stakken på frihand, utan hjelpestoff, av tanta si. Då var det viktig å ha stinga 

parallelle, for at ikkje rukkinga skulle vri seg. Det var eit stort arbeid. Ho starta alltid med å gjera stinga med 

øvste nåla fyrst, «i føringa» kallar ho denne prosessen. Deretter sauma ho same stinga med nåla under, og 

deretter den tredje nåla, ho bruka augemål på stinglengde og avstand mellom stikningane. Det er lettare og 

raskare å rynke med hjelpestoff, seier ho. «Rynkene skal vera fine, frå gamalt av skulle det vera …, det var stas å 

ha … , å baugen som er den øvre kanten du saumar på her til slutt, den sille au vera fin’e. Smekker og fin’e», 

forklarar Bratland. 

Fig 18  Detalj av rukkinga og baugen            Fig. 19  Bunad 1, ferdig montert (gamalt liv til venstre) 

 

Dersom rukketråden krullar seg, slepper ho nåla ned, slik at tvinnen snurrar seg opp før ho held fram. Når det 

er rukka ca. 25 cm. med alle tre trådane, dreg ho rukkene saman. I saumprosessen er det viktig å halde jamn 

lengde og sjå til at stofflaga er jamne i øvre kant, det gjeld både hjelpestoffet og hovudstoffet, og å stikke nåla 

rett ned gjennom båe stofflaga, instruerer ho. Ekstra viktig er det å trekkje alle rynketrådane godt saman, for at 

resultatet skal bli jamt og fint. I sidesaumen legg ho eit legg, fordi det blir for tjukt å rynke gjennom ytterstoff 

og saummon her. Etter å ha fullført rukkinga fram til sidesaumen, klipper ho av hjelpestoffet i sidesaumane, 

men legg det tilbake på bakstykket, etter at falden er lagt i sidesaumen. Vidare held ho fram med alle tre 

trådane, til ho kjem til falden på det venstre framstykke. I andre sidesaumen legg ho tilsvarande fald. Rynkene 

trekkjer er ho tett saman, og når det er gjort, fester ho rynketrådane midlertidig kring ei knappenål. Deretter 

justerer ho rynkene slik at dei er tilpassa livvidda til kunden; somme gonger må ho kanskje sleppe opp litt av 

rynketrådane for å få livvidda tilstrekkeleg lang. Baugen skal vera smal og stram. Den saumar ho på stakken frå 

rettsida med symaskin, før ho brettar den stramt over mot vranga, der den blir sauma fast med handsaum og 

faldesting. Somme gonger vel ho å saume baugen fast med maskinsaum frå retta, tett opp til baugen, mest 

mogleg usynleg. 

 

Tilpassing av bunad på kunde 

Når alle draktdelane er ferdig monterte, kan bunaden prøvast på kunden. Framstykket og bakstykket til 

bunadliv (2) er ferdig kanta, og livet blir tilpassa kunden på skuldra og i sidene med knappenåler. Det er rikeleg 

med stoffmengd under armane, og Bratland kommenterer at dette er nokså typisk for ein konfirmant. Ho 

poengterer at det er viktig at kunden står rett i kroppen, har blikket vendt framover og at armane heng rett 

nedunder tilpassinga. Ho held livet saman midt framme med ei knappenål, og peikar samtidig på at det skal 

vera avstand mellom framstykka, fordi her skal det vera plass til å snøre livet saman med eit malalekke. Så 

hengjer ho stakken på kunden, finn midtbak-merket på stakken, og plasserer det på tilsvarande midtbak-merke 

på livet. Sjølv endrar ho no arbeidsstilling ved å setje seg på ein stol for å få rett vinkel når ho skal vurdere 

plasseringa av stakken på livet. Her er det viktig at stakken bli plassert over den smalaste livstaden på kunden, 

då det gjer til at stakken heng finare over hoftene. Stakken festar ho til bunadlivet med knappenåler, og gjer 

justeringar for å få den plassert beint. Kunden svingar seg rundt når ho kontrollerer livlinja. Bratland spør 

kunden om den er passe i livet, om den er god å ha på, og kunden får sjå seg i spegelen. Deretter ser ho på 



18 
 

plasseringa for malene til snøringa av malalekket. Dei må ikkje plasserast høgare opp enn bysta er. Det er viktig 

at malene «rør» med kvarandre, seie ho, når ho plasserer dei på bunadlivet. 

Ho forklarar kunden at hempene på forkleet er der av praktiske grunnar, slik at forkleet kan hengje på ein 

kleshengar når bunaden ikkje er i bruk. Forklarar vidare at ho set i fleire krokar og hekter i livet for å kunne 

justere livvidda ved behov. I tillegg fortel ho kunden at ho lagar ei opning mellom stakken og livet, for å ha ein 

stødig plass til å henge veska, slik at den ikkje heng berre i forkleet – det ser ikkje bra ut. Bratland forklarar også 

at ho har laga ei lomme på innsida i smutta. Det gjer ho for å ha eit alternativ til bruk av veska. Forklarar 

kunden vidare at det ikkje bør puttast mykje saker korkje i lomma eller i veska, for det «bular» ut  og er ikkje 

fint. 

Til slutt merkjer ho av kor stakken er plassert på livet, og kor sidesaumane skal vera. Tråklar deretter livlinja 

med ein annan farge enn på tråkletråden ho har brukt før. Dette gjer ho for å unngå forveksling med andre 

merketråklingar som alt er der. Sidesaumane merkjer ho med nåler. Ho gjer tilpassinga ferdig medan kunden er 

til stades, og prøvar bunadlivet på kunden for andre gong. Det er nødvendig med justeringar her, og dei prøvar 

ein tredje gong. Så trådmerkjer ho alle innprøvingane, og justerer livvidda og lengda. 

 

Intervju med tradisjonsberar Åse Bratland, «Eit arvestykke» 

Bratland er oppteken av å formidle til kundane korleis draktmaterialet i dette området har utvikla seg, og kva 

variasjonar og kombinasjonar som finst. I arbeidet med masteroppgåva gjorde ho eit større 

dokumentasjonsarbeid av bunadliv som ho fann i privat eige og i museale samlingar. Dette har ho nytte av i 

eigen praksis og i møte med kundar (Bratland, 1999). «Av eldre material er det noko som er bra, anna er ikkje 

så bra, nokon har hatt eit godt handlag», seier Bratland. Kundane kjem frå nærmiljøet, det kan vera familie og 

andre, men dei kjem også langvegs frå. Somme gonger får ho kundar som er sende til ho frå ein av dei større 

lokale produsentane. Det skjer når dei ikkje har kapasitet til å levere til bestemt tider. Ho har ikkje merka noko 

konkurranse, tvert imot: det trengst fleire produsentar, meiner ho. Ho har lært av tanta si å montere bunaden, 

mellom anna korleis ho kan trekkje ut ein tråd for å ha ei presis linje å saume saman kantmaterialet etter. Det 

same gjeld metoden ho brukar for å lage vinkelen mellom ryggstykket og sidestykket, slik at den blir fin og 

sterk. Ho lærde også å saume heksesting på vranga for å feste kantmaterialet til hovudstoffet. Ho har også lært 

av tanta si korleis ho skal rukke stakken. Kari var svært nøyen med å tråkle og dampe arbeidet, ho meinte at det 

gjorde arbeidet lettare. Kari var fødd i 1918, ho hadde lært seg å vera økonomisk, men når det galdt val av 

materiale til bruk i bunaden måtte ein alltid gå for kvalitet, meinte ho. Det handlar om å gjera eit arvestykke, 

seier Bratland. Ho fortel også at ho hadde ei anna tante, som visa ho korleis ho skulle «skaute seg», ho likte å 

lære korleis hovudplagget var knytt slik dei gjorde det på den tida det var i vanleg bruk. Men å finne ut lengda 

som trengst for å forme hjørnet på forkleet, det har ho funne ut sjølv, og likeins korleis ho best kan brette for å 

få fin form på hjørna. Ho har også utvikla rynkemetoden med å bruke eit hjelpestoff for å få jamnare rynker. 

Her har ho testa ut ulike breidder på rutene, men har enda opp med å bruke bomullsstoff med 3mm x 3mm 

store ruter. 

Norma for godt handverk er at arbeidet er fint gjennomført frå start til slutt, som jamne, tette sting, og å 

saume trådrett både når det gjeld handsaum og sauming med symaskina. Det er viktig å velje god kvalitet på 

bunadsmaterialet. Og det er stor skilnad på stoffkvalitetar, noko som visar seg i dampeprosessen. Ho er nøyen 

på å velje rett farge på overtråden og annan farge på undertråden på symaskina, dersom ho saumar saman 

stofflag med ulike fargar. Og ho avsluttar gjerne med handsaumsting for at ein ikkje skal sjå fargen på 

undertråden, til dømes på kantmaterialet på skuldra og sidesaumen. Omgrepa ho brukar for å forklare dei ulike 

praksissituasjonane har ho lært av Kari, og det er ein naturleg del av den lokal dialekta og bunadtradisjonen. 

Ein skulle vera ekstra nøyen der det var slitasjepunkt, refererer ho til uttaler frå Kari. Å halde nåla rett er viktig, 

det same er det å ha tråden på rette sida av fingeren. Det er barnelærdom, seier ho. Noko anna ho har lært av 

Kari er å bruke naturfibertråd når ho saumar på naturmateriale. Mølenlycke og Güterman har den beste 

trådkvaliteten. Det er viktig å varierer grovleiken på nålene etter grovleiken på stoffet ho saumar i. Ho er 

oppteken av at det finst gode og dårlege nåler. Grov nål gjev meir motstand, medan ho nyt å saume med lang, 

god nål. Ho vel eit litt stort nålauga, og ho har eigne nåler som ho brukar berre til rukking av stakken. Det er 

også viktig med ei god symaskin. Maskina bør ha lang friarm og to ljospunkt, og det bør vera mogleg å justere 

foten etter kor tjukt stoffet er. Prym har det beste merket av symaskinnåler, meiner Bratland. Symaskina blei 

tidleg teken i bruk i dette draktområdet, noko eldre gjenstandar viser. Til kantane brukar ho norskprodusert 

materiale, og handlar det helst lokalt. Ho er oppteken av at hovudmaterialet som bli bruka i bunadene ho får til 

montering, varierer når det gjeld kvalitet. Noko stoff er lettare å dampe, og held betre på forma etter damping. 

Den som monterer bunader er litt overstyrt av den som teiknar på. Somme gonger vel kundane veldig store 

rosemotiv eller bordar på stakk og forkle, det same gjeld motiva på bunadliva. Det får fylgjer for breidda på 

selane, som kan bli for breie i høve til storleiken på personen. Ho forklarar at ho brukar små saummodellar for 

å visualisere kantmaterialet og fargekombinasjonane: om det skal vera med broderi, og enkel eller dobbel 

stikning med broderi. Ho opplever ikkje spesielt at ho manglar omgrep for å forklare situasjonar til kunden, 

men etter litt seier ho «jau, det bli vel det. Det er komplisert å forklare, så det er viktig å vise prosessen». Då er 

det greitt å ha prøver og fargekombinasjonar å vise til. 

 

 

Fig. 20  Modellar av enkel og dobbel kanting med og utan broderi 

 

Bratland er òg oppteken av måten eldre folkedrakter og bunader er monterte på, og ho er begeistra for korleis 

dei løyste tekniske detaljer som brodering gjennom dobbelt stofflag. Ho ser at bunadsaumen er påverka av 

skreddarfaget, blant anna måten bunaden er fôra på. På spørsmål om ho har sett spilesaum brukt i Vest- 

Telemarktradisjonen, når ho har studert eldre draktmateriale frå siste del av 1700 talet, svarar ho at det har ho 

ikkje, men ho tenkjer at det sikkert er ein godt eigna teknikk å bruke i snippesaumane. Ho er oppteken av å 

vera tru mot dei ulike tidsperiodane, slik dei kjem til uttrykk i eldre draktmateriale. Ho drøftar kantmaterialet 

med kunden dersom det er opning for det, men kunden har valet. Bratland er oppteken av at ho ikkje skal 

støyte kunden, ho har respekt for det kunden har valt, men kunden spør ofte om råd. 

Når det gjeld fagopplæringa i bunad er det mykje teknikk, dei er innom mange tradisjonar og går ikkje i djupna, 

har ho fått inntrykk av. Men det er veldig bra at det finst utdanning i faget. Dei utdannar til bedrifter som 

produserer bunadar frå fleire tradisjonar, noko ein ikkje gjer her lokalt. Ho kjenner til eit firma som berre har ei 

rose, medan lokalt kan produsentane ha 40 ulike variantar. Ho meiner at å sende produksjonen utanlands har 

to sider: ein mistar det historiske grunnlaget, samtidig som det kanskje er ein måte å berge 

handverkskunnskapen på. 

Ho presiserer at ho synest at dette arbeidet er moro, «lengtar etter arbeidet når eg har hatt pause», seier ho i 

intervjuet. Det verste med arbeidet er å bestemme pris, «likevel gjer ein det». Bratland har faste prisar, ho 



20 
 

fortel at ho jamfører seg litt med andre produsentar når det gjeld prissetting. Men ho varierer ikkje prisen om 

ho gjer dobbel kanting eller enkel kanting, dobbel rad med kontursting eller enkel stingrad. 

 

Intervju med eleven Signe Rui, «Augo som ser» 

I den innleiande delen av intervjuet vårt seier Rui at ho opplevde at Bratland og ho var likeverdige, fordi dei 

hadde mykje like tankar, båe to var audmjuke, og ho visste kva Bratland kunne lære ho. 

Den fyrste arbeidsoppgåva var å tilpasse eit liv til ein kunde, og Rui opplevde at det ikkje var så mange reglar å 

fylgje. Og ho syntest det var vanskeleg for ho å vita kva ho skulle stille spørsmål om under arbeidet. Det er 

kanskje mykje av tilpassinga som ein berre må sjå undervegs, og som Bratland såg undervegs, som ikkje var så 

lett å forklare, reflekterer ho. Det var vanskeleg å vita kor saumen på skuldrane skulle vera, saumen skulle vera 

litt bak, ikkje akkurat midt på herda. Rui seier vidare: 

Det veit ikkje eg, om det var noko reglar. Det var i grunnen det me fann ut av då me prøva på kunden, kvar den 

saumen skulle vera. Det var akkurat som Åse, med hennar augo, som ikkje eg hev lært meg enno… Det var ikkje så 

mykje arbeid med den tilpassinga som eg kanskje ville trudd. Me sette nåler i sida, men det er slikt som me kjem 

tilbake til seinare, seier Åse. Så det var dei saumane der, det var ikkje så mykje…, der var kanskje mest skjønn, 

ikkje så mange reglar, uskrivne reglar. 

På spørsmål om ho fekk forklara noko om linjer eller vinklar i samband med plassering av skuldersaumen, svara 

ho: «det tenkte eg ikkje på før du nemner det no. Det kunne ha hjelpt meg… Viss eg skulle gjera det no, så veit 

eg ikkje heilt kor bratt vinkel, då måtte eg sett på ein annan bunad fyrst». 

Bratland bruka to fingrar, stukke innom målbandet, for å kjenne på livvidda og finne om ho var tilpassa kunden. 

På spørsmål om kva Rui tenkjer om den måten å sjekke livvidda på, svara ho: «Det er ikkje så lett å bruke 

målband eller linjal for å finne ut kor vidt det skal vera, å bruke fingrar er greitt å halde seg til, for dei hev ein 

alltid der… Du må jo spørje kunden om det kjennest greitt… Må no prøve det ut kvar gong på ein kunde, i 

staden for å ha eit slikt fast mål. Eg tenkjer at det med dei to fingrane var veldig greitt». Ho opplevde ikkje 

metoden usikker dersom ho skulle montere ein bunad sjølv, men ho kjende seg ikkje sikker nok til å starte 

monteringsarbeidet på eiga hand. På spørsmål om kva som var det viktigaste når det galdt å taka mål av 

stakken, om det var funksjonskrav eller proporsjonar mellom stakk og liv, fortel Rui at Bratland fann den 

smalaste staden på livet og flytte utgangspunktet for måltakinga 2 cm opp frå livet, for så å måle lengda ned til 

midt på okla. Bunaden skulle vera praktisk i bruk, meinte Bratland, som rådde kunden til å korte sidda på 

stakken med 2 cm fordi det ville vera meire praktisk i høve til bruken. Men ho gav valet til kunden, fortel Rui. 

På spørsmål om korleis Rui opplevde prosessen med å rekonstruere bunad 1, som handlar om val av materialar 

og fargar, svarar ho at her var ikkje kunden med på å velje. Det hadde kunden overlate til Bratland. Ho fortel 

vidare at dei drøfta det, men det var Bratland som tok det valet. Ho kan ikkje minnast korleis det var å kjenne 

på materialet med hendene, men fortel at damasken var meir lik i fargen, medan kvaliteten ho hadde bestemt 

seg for fyrst hadde ein meir rosaaktig farge. «Når Åse la damasken inntil rosemotiva som var meir i retning 

oransje-rosa, så var det akkurat som om rosa stod meir fram», fortel Rui. «Åse tok meir omsyn til korleis rosene 

stod fram, enn at ho såg på originalen og det materialet som var brukt i originalen». Rui opplevde at Bratland 

var nokså fri i høve til originalen. Som utøvar hadde ho fridom, og ho hadde tillit hjå kunden. Rui opplevde at ho 

meir ville utrykke den same kjensla som du fekk når du såg på originalen, ikkje nært, men heller langt borte ifrå. 

Så det heilskaplege uttrykket var viktig, meir enn at det skulle vera ein kopi, fortel Rui. 

Rui undrar på om ein kanskje gjev kunden for mykje val. Bratland gav ikkje kunden ti forskjellige val, fortel ho, 

som ho syntest var fine, og som ho kunne grunngje historisk, men ho gav dei nokre val i staden for at dei stod 

heilt fritt. Vala ho gav kunden var gjort ut frå det ho hadde erfart at var fint, og det som held seg over lang tid. 

Det var moro å foreslå om me kunne bruka ein annan farge, men ho var ikkje heilt einig i det, fortel Rui. Det 

skulle ikkje vera fint berre akkurat no, ho var oppteken av at det skulle vera fint over lang tid, ho ville ikkje gjera 

eit moteplagg. Men ho ville likevel vera innanfor, gjera noko som ho veit at held seg over tid, som var historisk 

forankra og bruke fargar som er fine saman. 

 Av å arbeide saman med Bratland har ho lært at ho har fleire val enn det ho tenkte på førehand. Bratland har 

ei mappe med eksempel på kantingar, ulike materialar og fargekombinasjonar. Det er prøver som ho har samla 

over mange år og brukar for å forklare tradisjonen for kundane. Fordi Rui lærde at ho hadde fleire val innom 

tradisjonen enn det ho visste om før, bruka ho heilt andre fargar i bunaden ho laga på kurset enn det ho ville ha 

gjort utan kurset, fortel ho. Viss ho skulle få montera seg ein bunad, og produsenten hadde kome med tre 

forslag på kanting, så trur ho at det hadde blitt litt snevert i høve til det ho skulle ynskje at ho kunne velje 

mellom, og slik det var vanleg tidlegare i tradisjonen. 

Vidare fortel ho at i starten av prosessen med å montere bunad, såg ho ikkje kva som var forskjellen på 

kantmaterialane. Det var ikkje før Bratland peika på skilnadane at ho såg at prøvene var i ulike stoffkvalitetar. 

Ho seier at ho er usikker på korleis ho skal finne balansen når det gjeld å gje kunden nokre alternativ, utan å 

gjera dei heilt forvirra. Ho trur ikkje at det trengst så veldig mange prøver på alternative kantmåtar eller fargar 

– det er kanskje nok å vise nokon som er heilt ulike. Ho nemner at på 17. mai ser ein at dei fleste bunadene er 

kanta med dei same fargane. Visst ein presentera mange forslag som ikkje kunden kjenner til, så blir kanskje 

personen usikker på om bunaden passar inn i tradisjonen. Kunden er kanskje redd for å få ein bunad som ikkje 

høyrer til i tradisjonen, fordi den ser annleis ut enn alle andre bunader som vedkomande har sett. Det er 

vanskeleg å vita kor oppteken kunden er av historie, så då er det viktig å snakke med kvar enkelt kunde for å bli 

kjend med vedkomande, meiner Rui. Nokon tør kanskje stande for at bunaden ser heilt annleis ut, og bryr seg 

ikkje om at nokon trur at ein har ein bunad som er feil. 

På spørsmål om kva som blei aller mest vektlagt i praksisprosessen, forklarer ho: «Den som hadde klypt stoffet 

hadde på ein måte bestemt snittet…, korleis rosa, kor kvass snippane skulle vera, så det med snitt kom me ikkje 

så veldig mykje inn på… Når du får ein bunad som er ferdig brodera, så bli du nokså bunden eller styrt av 

fargane i rosa; og når det gjeld fargane på kantane, er det liksom sett ein del grenser alt når du får ein ferdig 

brodera bunad». På spørsmål om bruk av kontrastfargar og drøfting av fargeval, fortel Rui at «ho rødde litt om 

kontrastfargar når me såg på nokre gamle bunader, men opplevde ikkje at ho rødde om det i høve til dei 

bunadene me arbeidde med… Kunne kanskje gjera nokre fleire prøver på, ja, bruke dei kontrastfargane noko 

meir når me skulle brodere eller saume dei nålebanda… Det med fargelære er kanskje noko som sit litt hjå Åse, 

det er vanskeleg å forklare då». 

Rui blei spurd om ho var involvert i prissettinga av monteringsarbeidet, om det var eit tema i 

arbeidssituasjonen ho var med på. Ho fortel at det var ikkje noko snakk om pris, og ho opplevde at det var litt 

skummelt å spørje om det. Ho trur kanskje det var avtalt pris med kunden før fyrste prøvinga blei gjort.  

Bratland hadde gjort dette fleire gonger, så for henne var det kanskje greitt å gjera det slik, men Rui seier at ho 

hadde ikkje våga gjera alt arbeidet, og ikkje ha avtalt prisen før etterpå. 

På spørsmål om kva som var det viktigaste ho lærte frå møtet mellom Bratland og kunden, svarar ho: 

Det tur eg var dei konkrete måla for at bunaden skal sitje, at det skal sitje skikkeleg fint, ein tilpassar det skikkeleg 

godt – at ein brukar litt tid på å justere dei stroppane over herdane, og prøvar det inn på sida, er kanskje det eg 

opplevde som finast og som viktigast. Trur i alle fall at viss eg skal gjera detta, at det er veldig viktig for meg å vera 

trygg på at det livet, når eg arbeider med det etterpå, skal sitje … at det er eit skikkeleg bra utgangspunkt. Det er 

veldig viktig at det skal sitje fint, men det nemnte Åse og fleire vender. 

På spørsmål om kva Rui legg i «å sitje fint», svarar ho: «Det skal sitje … det er jo… det er tilpassa spesielt til ein 

person, veit ikkje korleis … det skal sitje ordentleg innåt, men det skal vera behageleg å ha på seg…det skal ikkje 

krulle seg, så ein kan bera det på ein slik måte som ein bunad fortener å bli boren på. Skal kanskje vera litt 

ekstra stram og stolt når ein hev det på seg, veit ikkje korleis eg skal forklare det». På spørsmål om å fylgje 

prosessen stig for stig, og om kva ho tenkjer om å setje eigen signatur på tradisjonen, svarar ho: 

Viss eg skal utøve det her, så treng eg ikkje styre alt. Kan no lata tida styre ein del, at akkurat no så er det slik, så 

er det kanskje litt artig å sjå korleis det er om 50 år, om ting hev endra seg då. Treng kanskje ikkje bevisst prøve å 

endre på ting. Det er no ikkje slik at viss eg skal montere bunad, at eg absolutt må setje mitt preg på alt og på 

heile prosessen hell. 

På spørsmålet om Rui opplevde monteringsarbeidet som pirkearbeid og eventuelt kvifor ho opplevde det slik, 

svara ho:  

Når me sat ved sida av kvarandre, sat me med (bunads)livet framom oss og passa liksom på kvar me skulle saume 

dei forskjellige delane i hop; då var ho nokså nøyen og så målte jamleg, og hadde ein prøvelapp av kanten og la 

på, og liksom såg etter kor mykje luft det var mellom kanten og rosa. Ho var veldig oppteken av det, men eg tykte 

ikkje det var noko pirk. Når me sat der så såg du verkeleg at det er i ferd med å bli noko skikkeleg fint, og då 

kjendest det godt å vera litt nøyen… eg opplevde det ikkje som noko pirk, er berre fint å pusle med, det byrjar 

nærme seg eit skikkeleg fint resultat.  

Ho opplevde at å vera nøyaktig i arbeidet for å oppnå balanse og symmetri, som til dømes i ryggstykket, gav 

tilfredsheit og glede i arbeidet. Ho var einig med læremeistaren sin om korleis ho jobba mot eit ferdig resultat. 

Ho spurde ikkje Bratland om det var nokon fasit når det galdt avstanden mellom kanten og rosa, «då var det 

berre å bruka augo, kva som ser fint og nett ut». Om der var situasjonar der dei måtte gjera kompromiss som 

fylgje av påteikninga, svara ho at på desse bunadene var det god avstand mellom rose og kanting, men ho har 

sett bunader der kanten er lagt heilt opp på rosa, «det kjendest mest vondt ut», seier ho. Ho er tydeleg på at 

den som teiknar på bør vita at det må vera avstand mellom kanten og rosa. På spørsmål om bruk av 

formalestetiske omgrep i læreprosessen, seie Rui at «ho rødde heile tida om luft… bruka ingen ord som var 

vanskeleg å skjønne, ingen fagord som eg ikkje skjønna innhaldet i».  

På spørsmål om kva ho lærde i prosessen om den historiske utviklinga til drakta i regionen, svarar ho at ho likar 

å leike med fargar. Ho seier at Bratland snakka om ein periode då draktene var veldig smale; då var utforminga 

på ryggen brattare for at dei som bruka bunaden skulle virke smalare. Ho har ikkje festa seg med årstal, men 

meir med at dei var mykje friare før, dei bruka mykje meir variasjon i fargar og materialar, for dei bruka det dei 

hadde. Dette synest ho er artig, så det har festa seg som ein viktig kunnskap om denne drakttradisjonen. Men 

for henne er det den praktiske erfaringa som er den viktigaste kunnskapen ho har fått med seg frå prosjektet. 

Ho kjenner seg ikkje trygg nok på det drakthistoriske til at ho kan formidle det vidare i møte med kunden. «Har 

lyst til å gjeva kunden val, men det kan ikkje berre vera val ut frå det eg tykkjer er fint», seier ho. Men likevel 

ynskjer ho å hjelpe kunden med å taka val, og uttrykkjer at før hadde dei så mange valmoglegheiter, medan no 

er det mykje «smalare», noko ho også var oppteken av å formidle. Det handlar om meir enn å fortelje kunden 

kor ting skal vera, eller det saumtekniske, det er mykje meir spanande om ein også kan ha med det historiske 

aspektet i arbeidet, konkluderer ho. 

Når det gjeld spørsmål om ho er interessert i å arbeide med å montere bunad i framtida, svarar ho at ho 

opplever at ho er fødd med den interessa. Ho fortel at gome (bestemor) hadde eit telemarksteppe på veggen, 

det fasinerte henne, og ho lura alltid på korleis og om det var mogleg å lage eit slikt teppe. Ho gjekk på 

folkehøgskule, og der forstod ho at dette gjekk an å lære seg. Vidare fortel ho at har lært å saume 

bunadsskjorte av naboen. Gjennom den prosessen oppdaga ho at det ikkje er kjempevanskeleg, men at det 

krev tid. Då ho såg at Åse Bratland skulle halde kurs, ville ho sjølvsagt vera med på det. Det hadde lege eit 

ønske der som ho fekk tilfredsstilt med å vera med på dette kurset. Og ho fortel vidare at ho har lyst til å drive 

med dette arbeidet sidan, men ho har ikkje tenkt at ho skal ha noko formell utdanning i det. Ho starta med å 

lære av naboen, og etterpå var ho med på kurset med Bratland, så ho trur at det er denne måten ho har lyst til 

å lære handverket på: ved å spørje dei som kan faget om råd under vegs, slik dei også i si tid har lært av andre. 

Ho konkluderer med at ho vil heller lære på den måten dei lærde før, og ikkje måtta gå på skule. Det er 

spanande med den måten å lære på, seie ho. «Det er fint å vera saman med Åse, for ho svarar så godt på 

spørsmåla eg har undervegs. Føler ikkje at eg hev nokon dumme spørsmål, likar veldig godt den måten å lære 

på, ikkje sitje i et klasserom der alt skal vera så organisera». Ho stiller spørsmålet «treng det stande på et papir 

at eg kan montere Vest-Telemarkbunad, eller er det nok at eg gjer det, og at folk ser det arbeidet eg hev 

gjort?… lyst til at det er arbeidet som talar for seg, ikkje at det er eit papir der det står at eg kan det…men er 

ikkje trygg nok endå til å kunne møte ein kunde og seia at detta er mitt arbeid». 

Intervju med kundar 

I prosjektperioden fylgde me dei fleste prosessane frå måltaking og tilpassing, heilt fram til to ferdige bunader. 

Det gjeld bunad 1 og 2. I arbeidet med bunad 3 var me med på berre nokre av arbeidsoperasjonane. Difor er 

det kundar og eigarar av bunad 1 og 2 som me har intervjua. Intervjuet er gjort etter at båe hadde brukt 

bunaden minst ein gong. Fyrste kunden me intervjua er eigar av bunad 1, ein rekonstruksjon av ein bunad frå 

1920-talet. 

 

Ingrid Svalastog, «Du er jamt fin då» 

Ingrid Svalastog blei spurd om ho kunne seia litt om prosessen før det praktiske arbeidet starta. Ho fortel at ho 

fann eit gammalt liv etter bestemora si (Fig. 4 og 5). Det skilde seg ut frå det vanlege Vest-Telemarklivet som 

har maler og snøring. Forma på livet er ikkje er heilt uvanleg, men det er sjeldan ein ser det i bruk i dag. Livet 

har knepping framme, men knappane var borte. Ho synest det er moro å bruke litt ulike former på bunaden, 

for det var slik det var tidlegare. Ho likar m.a. at det er ulik type fôr, ein kombinasjon av striper og blomstra 

stoff. Ho tenkte kanskje Åse Bratland syntest det var moro å montere noko som ligg i slekta deira, og bunaden 

vart klar til bruk i eit gjestebod i sommar, noko ho syntest var stas. Vidare fortel ho at ho er meir enn middels 

glad i å bruke bunad, brukar det ved dei fleste høve. I gjestebodet ho var i sommar var det over 100 gjester, 

men det var berre 1-2 i bunad. Ho bruka tulleplagg til bunaden sin. Ho likar å bruke noko som kanskje ikkje alle 

andre brukar, og ein blir no lagt merke til, seier ho. Ho likar òg å vise at det var litt forskjellig før, for med Vest-

Telemarkbunaden er det veldig mykje roser å velje på. «Synest at det bli meir standardisera etter kvart, så at 

ein dreg fram att og tør bruke litt av det gamle…synest det er moro å bruke det som ikkje dei andre brukar… 

Artig å taka opp att noko som hev vore i slekta. Ikkje finne opp noko nytt, men at det hev ei historie», seier ho. 

Bratland meinte at det gamle livet burde stellast i stand til dotter hennar, men ho valde å brodere ny bunad til 

dottera sjølv, så det gamle livet blir nok liggjande, fortel ho. 

Når dei skulle velje materialar til bunadlivet, som er eit forsøk på å kopiere eit liv frå 1920 talet (bunad1), fann 

Bratland eit raudt ullstoff som ho meinte det var betre å bruke. Ho syntest også det blei veldig fint. På spørsmål 

om kopiering, kva krav informanten stiller til at det skal vera ein kopi av eit gammalt liv, meiner ho at ein ikkje 

treng å låse seg heilt. Det er fargen som har styrt valet til Bratland, fortel ho, og meiner at ho har sikkert gode 

argument for valet sitt. Ho er sjarmera av at ho har kanta livet på innsida med mønstra bomullstoff, som 

minner om originalen. Likeins har dei signera på innsida av bunadlivet, at arbeidet er utført av Bratland/Rui. Ho 

meiner det er fint for ettertida at dei som skal arve bunaden ser at dette er eit arbeid som er gjort i Noreg. 

Proporsjonane på kantingane av livet er nok litt breiare enn originalen, noko Bratland sikkert har vurdert og har 

ei forklaring på, seier Ingrid. Til hovudstoffet i bunadlivet prøva dei å finne eit ullstoff som var tilnærma 

originalen, og det dei valde er noko tjukkare enn det som er vanleg i bunadliva i dag. Personen som skulle 

brodere bunaden var med då ho plukka ut stoffkvaliteten til bunadlivet. Sidan det ikkje var teke vare på forkle 

og stakk til det gamle livet, prøva dei å finne ei rose som passa til. Knappane var også borte, så då laga 

informanten, som er sylvsmed, nye knappar som ho forgylte. «Ein veit ikkje heilt korleis det hev vore, men det 

blir nærskyldt, ser at det er dette som er utgangspunktet. Moro med dei knappane framme i staden for 

malalekke», seier ho. På spørsmål om ho kikka på gamle foto for å finne døme på korleis bunader frå denne 

tidsperioden såg ut når det galdt stakkelengde og anna som høyrer til, svarar ho at det gjorde ho ikkje. 

Handverkaren var veldig oppteken av at bunaden skulle sitje fint, og informanten fortel at  

det var mykje att og fram i forhold til kneppinga framme… for med malalekket kan du stramme litt, men her er det 

berre ein måte den skal sitje på deg (…) så det var mykje å heise litt opp, og litt ned (…) å halde på slik for å finne 

akkurat rette lengda over herdane og slik, og så var det ein del tilpassing i sida og slik som ho dreiv med. Eg kan 

ikkje detta med montering, men eg skjønnar at når den er ferdig sauma, så er den akkurat (…) i og med at du ikkje 

har malalekkje, så må knappane sitje på ein plass. Så det er sikkert ei utfordring» (…) «Dei måtte ta inn ein del, og 

så blei det vel ein del ekstra tilpassing etter at knappane var sauma på og bunaden var godt som ferdig, for då såg 

ho litt på ein anen måte korleis bunaden sat når det var knappar, så eg veit at Åse hev montera bunader med 

knappar før, men eg forstod det som det var ei utfordring og ekstra tilpassing på det.  

Det er viktig med fleksibilitet slik at livet skal kunne justerast inn og ut. Nokre konfirmantar har fenge seg 

bunad som dei ikkje kan leggje ut, noko dei fleste har bruk for, seier Ingrid. Det kan vera ei utfordring med 

bunadlivet som har knepping. Ho har sjølv to bunader, og føler seg litt «nerd» når det gjeld bunadsbruk. På 

spørsmål om ho brukar bunad som arbeidsantrekk når ho som sylvsmed til dømes stiller opp på salsmesser, 

svarar ho at ho har berre bruka vanleg arbeidstøy då, men det kan koma andre slags messer der det kan passe 

å bruke bunaden, for ho vil gjerne sjå sylvet på, ikkje berre ha det i eit skåp. 

Det er viktig at bunaden sit ordentleg på. Mange seier at det er så godt å få av seg bunaden – det må vera eit 

teikn på at ikkje bunaden sit godt på kroppen. Ho fortel at ho hadde denne bunaden på i mange timar, og følte 

aldri at det var tungt å gå med den. Kanskje det hadde å gjera med at den sit tett til kroppen, og at det ikkje blir 

så mykje tyngde berre på selane? 

Ho er vane med at i Vinje brukar ho bunad til barnedåp, 17. mai, gjestebod og gravferd. Vidare kommenterer 

informanten at det er skilnad i bunadbruk mellom Vinje, der ho kjem frå, og Tokke der ho bur no, få mil frå 

Vinje. «Det er no det finaste plagget du kan ha, så det er fint å kunne bruke det», seier ho. 

På spørsmål om korleis ho ser på motepåverknad når det gjeld til dømes sidda på stakken, og om det er skilnad 

frå konfirmasjonsbunaden hennar til denne siste bunaden ho har skaffa seg, svarar ho at ho trur den siste er litt 

kortare, at det er meir tenkt på den skal vera haldbar, og at den er litt lettare å gå i når den ikkje er så sid. At 

det bli bruka silkefôr på vranga gjer til at stakken fell fint. Det slit meir når stakken går langt ned, og til sidare 

den er, til tyngre er den å gå i, meiner ho. Ho fortel at ho er veldig glad i bunaden ho fekk til konfirmasjonen, 

men den skulle ha vore sauma om att litt. Den nye er mykje betre, bunaden må ikkje vera for trong. Det skulle 

vera plass til eit festmåltid – må ha litt plass – og det var det i den nye. Den var veldig god å bruke, seie Ingrid. 

Det er moro for meg å bruke Åse, me er i slekt, fortel Ingrid. Og eg veit at ho er flink. Det kan sikkert vera lurt å 

undersøkje pris, men det gjorde ho ikkje. Det er ein pris uansett, ikkje ekstra betaling om det er ekstra 

broderistikningar. «Det betyr litt kven som gjer arbeidet, ikkje berre prisen, det er ikkje eit klesplagg der du 

gjeng på bui og dreg kortet», seier ho. Når det gjeld pris på montering og brodering, så er broderinga noko 

dyrare. Men så er det veldig forskjell på kva rose som bli vald når det gjeld arbeidsmengde. Denne bunaden er 

ikkje den enklaste å montere, då den har knepping – bunaden med maler og malalekke ville vore litt kjappare å 

montere, trur ho. 

Bunaden kan vera like fin utan bunadsveske, men veska kan vera praktisk, meiner ho.  «Det er fint med litt 

utvikling, noko kjem til og noko fell frå. Når dei byrjar med mobilveske (…) så legg den mobilen att då! Kan 

skjønne at folk blir begeistra, … med sylvet så er det mykje berre det. Det kan bli litt mykje viss ein skal ha 

paraply og mobilveske». Til denne bunaden vel ho å bruke ei skjorte der kragen er bretta ned, same som den 

som er brukt til bunaden med fløyelslivet. Når det gjeld sko, har ho bruka vanlege bunadsko, men ho har også 

knappestøvlar som ho reknar som mest rett i høve til tidsperioden denne bunaden er frå. 

I intervjuet kom ho inn på problematikken med utflagging av kunnskapen om bunadsarbeid. Ho tenkjer at når 

ein skal ha ein norsk bunad, så blir den kanskje gjord i Aust-Europa; og folk har ikkje meir tankar om bunaden 

enn at dei synest det er greitt. Då kan dei vel heller kjøpe seg ein kjole i ei klesforretning eller dress hjå 

Dressmann, for den norske bunaden bør no vera laga her i landet, meiner ho. Kanskje ikkje det er dette ein kan 

tene mest pengar på, men ho fortel at ho har spurt ei som saumar herrebunad om ho kunne liva av det, og det 

svara ho at ho kunne. Dei herrebunadene ho sel var eit par tusen kroner billigare enn dei som blir laga i Aust- 

Europa. Det er heilt feil at arbeidet blir sendt ut av landet, synest Ingrid, og fortel at no er det få som saumar 

herrebunad. Informanten fortel at i ein situasjon måtte ho kjøpe seg finkjole til eit arrangement. Kjolen kosta 

mange pengar, og ho kan ikkje bruke den om att mange gonger, så bunad er ikkje ei dyr investering når ein i 

tillegg veit om alt arbeidet som ligg bak. Ho poengterer også at ein er alltid velkledd i bunad, «har ikkje bomma 

på antrekket når ein kjem i bunad. Du er jamt fin då», seie ho. 

Ingrid seier at ho kan litt om denne tradisjonen, men ho kjem til kort når kundar i sylvsmedbutikken hennar 

spør om råd om tradisjonar frå andre delar av landet. Ho fortel at ho har vore med Åse og sett på gamle 

bunadliv, og at ho lærer mykje av det. Det er så mykje forskjellig og det er så moro, fortel ho, og ho kan stille 

dumme spørsmål til Åse, og så svarar ho. Ho kan mykje og har vore borte i så mykje. 

Det er litt slik at visst du reiser på ei husflidsforretning i byen og skal ha deg ein Vest-Telemark bunad, så er det 

eit veldig snevert utval i høve til slik det eigentleg har vore. Det blir meir standardisera, føler ho. Ho fortel at ho 

skal på bunadskurs med Åse Bratland, og reknar med at det då blir litt spesielle fargar som mørkeblå botn, for 

ho vil ikkje bruke slike fargar som er mest vanlege i 2017. Bunaden ho skal lage sjølv på kurset, har 

utgangspunkt i ein bunad som er i slekta, der rosa ikkje er så komplisert. Det passar for ei som ikkje er så driven 

i å brodere, fortel Ingrid. 

 

Irene og Ingrid Vågslid, «Me valde med hjartet» 

Det er i stor grad mora til konfirmanten som fører ordet. Bunaden til konfirmanten Ingrid Vågslid er omtalt i 

prosjektet som bunad 2. Prosessen starta her heime, fortel Irene Vågslid. Ingrid, dottera, hadde veldig lyst på 

bunad og me hadde lyst til at ho skulle få seg ein. Ho kikka på bunaden min og lika veldig godt den rosa, men ho 

ville gjerne byte ut litt fargar. Rosa trur Irene at er frå Bru, at det er Signe Tveito som teikna på den som ho har 

på bunad sin. 

Påteikning og val av stoff var gjort, og så kontakta dei Åse Bratland, som tok på seg arbeidet. Det var veldig til 

hjelp fyrste gongen ein skulle velje ut til ein bunad. Om Irene hadde fått seg bunad til konfirmasjonen sin, så 

hadde ho ikkje noko erfaring frå ein slik prosess. «Det var gome som sauma bunaden min», seier ho. På 

bunaden hennar var det raudt, grønt og litt oker i kantinga, det syntest ikkje Ingrid var så fint. Åse Bratland 

hadde tre andre forslag som ho sende til dei, og som dei vurderte: kanting av brokade og eit anna ullstoff, 

saman med to andre forslag. Dei ville ha ein heilskap, så dei valde svart damask med raud kant på stakk og 

forkle, og berre raud farge på kantinga på livet, i same raudfarge som på stakken. På spørsmål om dei vurdera 

dobbel kant på livet, fortel dei at det blei litt mørkt og dystert. Dei hadde ein lang dialog på dette. Ho syntest 

det var vanskeleg å tenkje seg til korleis det skulle bli når bunaden var ferdig. Difor er det fint å ha noko å sjå 

etter. Dei bad Bratland om å gjera det ho tykte såg best ut, og då blei det ein enkel raud kant på livet. På 

spørsmål om brokade i raud farge var vurdera, for å ha same kvaliteten på livet som på stakken, svarar Irene at 

det er ho litt usikker på. Å bruke brokadestoff i kantinga gjer det litt staseleg, meiner ho. Ho trur òg at Bratland 

har fylgt gamle tradisjonar når det gjeld monteringa, men «ho har tilpassa den litt då, for ho har laga ei 

mobillomme på innsida av stakken». 

 Dei er veldig godt nøgde med arbeidet Bratland har gjort, poengterer Irene. Konfirmanten stadfester at ho har 

fått mykje skryt for bunaden, men at det også er nokon som synest at den er litt dyster. Dersom dei skulle 

kjøpe ein bunad til, ville dei kikka meir på andre bunader før dei skulle bestemme seg, noko dottera også 

samtykkjer i. Dei gav Bratland spelerom til å bestemme breidda på kanten og forkleet. Forkleet har litt breiare 

kant enn den som er på livet. Dei fortel at eigentleg fekk ho lov til å bestemme det meste. Dei hadde stor tiltru 

til henne. Dei gjekk ut frå at dei hadde veldig god tid før dei skulle ha bunaden, men plutseleg var det ikkje så 

god tid likevel, fortel dei. Dei hadde snakka med eit par personar om å saume og brodere, men dei hadde ikkje 

høve, så blei det til at dei kontakte Bratland. Svigermor kjende godt til Åse, fortel Irene, men ho
 
 trudde ikkje 

Bratland hadde brodera så veldig mange bunader, trudde at dette var den andre som ho hadde brodera. 

Montera hadde ho gjort mange gonger, men ikkje både brodera og montera. Så det synest informantane at er 

stas. Resultat blei veldig bra, så dei er godt nøgde med bunaden. Dei uttalar fleire gonger i samband med 

intervjuet at Bratland har veldig god kunnskap. 

På spørsmål om krava Bratland hadde til at livet skulle sitje fint er innfridde med det ferdige resultatet, svara 

Ingrid at ho synest den passar veldig bra. Mora meiner at malene kanskje er plasserte litt langt ned mot livet. 

Det blir litt tett dersom ho skal ha beltespenne. Elles sit den veldig godt i armane. Konfirmanten er tilfreds med 

sidda, og synest at den fungerer bra i bruk. Mora fortel at bunaden hennar er vel sid, ho er redd for å trø på 

den, og seier at den sidda som er no er litt meir behageleg. Irene fortel samtidig at stakken på bunaden til 

mora, som er frå 60 talet, er langt opp på leggen. «Men det hadde ikkje du lyst på» seier ho, og vender seg til 

dottera, som stadfester med å svara «nei». 

Det er eit stort val å skaffe seg ein bunad, og informanten poengterer at dersom ho hadde hatt ein 

jentekonfirmant til, så «ville eg ha starta prosessen mykje tidlegare og gjort mykje meir research, nei, no må 

me berre bestemme oss og få gjort det (…) så då kan det godt hende at eg hadde kikka meir på bilete og slike 

ting. Men samtidig har eg alltid vore fornøgd med bunaden min, så det er no det eg er vane med … det er 1900-

tals bunader me er vane til». Irene fortel vidare at bunaden hennar har aldri vore god, så den er sauma om att 

etter konfirmasjonen, og det er ikkje berre for at ho har endra kroppsform. Ho opplever derimot at bunaden 

som Bratland har montert til dottera har god passform. Kunden skjønar at det må vera avstand mellom rosa og 

kanten, og synest det er bra at bunaden er gjort slik at ho kan vekse i den. Bratland jobba mykje med 

passforma, seie ho. 

Dei fortel også at dei var hjå ein produsent som hadde ein heil perm med ulike rosemotiv, men mora 

innrømmer at ho kanskje har påverka dottera når det gjeld val av rosemotiv. Ho har alltid lika den rosa ho har 

på bunaden sin, den er fyldig og fin, spesielt rosa på framstykka. Mora likar at det er ei stor rose. Ho lurar på 

om namnet på rosa er Åkre. «Det var dei Bekkhus-damene, gome var frå Bekkhus på Smørklepp, så dei (…) trur 

ikkje dei hadde eigne roser, men trur dei fekk dei frå Bru. Det var i alle fall Signe Bru, eller Signe Tveito (…) som 

teikna på mi». Ifylgje Åse Bratland er dette ei arbeidsam rose å brodere. På spørsmål til kunden om det var 

grunnlag for å diskutere pris ut frå at dette var eit ekstra tidkrevjande broderiarbeid, svarar kunden «me 

diskutera ikkje pris i det heile teke, me valde med hjartet, og så betala besta det det kosta». 

Konfirmanten er glad for å kunne ha eigen bunad til 17. mai, fordi ho har hatt veldig lyst på det. Båe meiner at 

bruken av bunaden har hatt eit oppsving; ein periode blei ikkje bunaden bruka så mykje på Dalen som i Vinje. 

Dei fortel at det er ingen skilnad på bruk av bunad om dei konfirmerer seg i kyrkja eller borgarleg, alle ynskjer å 

ha bunad. Irene fortel at bestemora til konfirmanten har dela ut bunadene ho eigde til barnebarna sine, men 

plutseleg var det tomt. Åse Bratland har også vore involvert i å tilpasse eldre bunader som andre i familien har 

arva frå bestemora. Det er bra med gjenbruk, men det er ikkje heilt det sama, seie ho og fortel at eine 

barnebarnet arva ein bunad med fløyelsliv. Dette er eit bunadliv som er vanskeleg å justere, så den bunaden 

kunne ho berre bruke då ho blei konfirmert. Det syntest Irene var leit. 

Filmsekvens: Utdrag av intervju frå forskingsprosjekt om montering av Vest-Telemark bunad  

 

Formidling av handlingsboren kunnskap i møte med elev og kundar 

I dette prosjektet har me fylgt Åse Bratland når ho utfører og formidlar handlingsboren kunnskap i montering 

av Vest-Telemarkbunader, til sambygdingen Signe Rui. Bentz Høgseth (2007) omtalar praksisprosessen som 

«handverkerens redskapskasse», der tre faktorar er sentrale. Det fyrste er det konkrete og fysiske som skjer 

gjennom val og formgjeving av materialar og bruk av verktøy. Det andre er det kroppslege mønsteret og 

prosedyren som handverkaren er avhengig av i kunnskapsutøvinga. I tillegg kjem det kognitive tankeverktøyet 

som handlar om korleis handverkaren reflekterer og forstår, ei erkjenning som er grunna på erfaring og fornuft, 

som har å gjera med det som blir sansa og oppfatta. Dei tre nivåa må ikkje sjåast åtskilte eller som hierarkisk 

oppbygde, dei er avhengige av kvarandre og flyt saman. Prosessane er eit resultat av ei horisontsamansmelting 

mellom:  

• Omgjevnad: natur, samfunn og menneska • Kulturfellesskap: møtet mellom individ og kollektiv  

• Ting: materiala, verktøyet og menneska   • Kunnskapsoverføring: taus, samhandlingsboren kunnskap 

• Tidsdimensjonen og tidstilhøvet mellom handverkskunnskap i fortid og notid.  

Innhaldet i «handverkarens reiskapskasse» er sentralt når me skal skildre og tolke monteringsprosessen frå 

møta Bratland har med elev, kundar og gruppa av andre produsentar. 

 

Materialfaktor. Bratland er tru mot det ho har lært av tanta si om at tekstilar til bruk i bunadsarbeid skal ha god 

kvalitet. Ho poengterer i vidareformidlinga av den handlingsborne kunnskapen til eleven at ho brukar norske 

materialar, og kjøper lokalt når det er mogleg. Med kvalitet meiner ho at materialet skal tola slitasje, og at 

tekstilen held på ein glatt utsjånad etter damping, eller «held på dampinga», slik ho omtalar denne spesielle 

https://youtu.be/Fphv4dXbZM4

kvaliteten når ho formidlar materialkunnskapen vidare til eleven. Ho snakkar også om at tekstilar som har ein 

slik kvalitet òg har ei viss tyngde; ho kan kjenne på stoffet at det har ein slik eigenskap. For den som skal lære 

tradisjonen i praksis og føre han vidare, er det viktig å kjenne fysisk på stoffkvalitetar for å vita kva 

handverkaren meiner med til dømes tyngde, og kor mykje press ho må leggje på dampjernet for å få stoffet 

glatt. Vurderinga av desse kvalitetane handlar i stor grad om taktil erfaringskunnskap, ein kunnskap som ikkje 

er lett å formidle berre ved å filme praksissituasjonar. Metoden som eignar seg best her, er personlege møte 

med materialar, for å sikre at den handlingsborne kunnskapen er forstått og i neste omgang kan praktiserast. I 

tekstilt arbeid er taktil kunnskap veldig sentral, og difor skjer vidareføringa av handlingsboren kunnskap her 

gjennom personleg møte med materialar og verktøy, i tillegg til dokumentasjon ved filming. 

 

Verktøy. Bratland er oppteken av at verktøyet ho brukar i monteringsarbeidet skal vera bra. Det gjeld alt frå 

tjukkleik og lengder på synåler, og at det er viktig å bruke ulike nåler til ulike saumoperasjonar. At Rui sjølv 

kjenner på og erfarer kva det har å seia for arbeidet at somme nåler fungerer betre enn andre, er også ein 

viktig del av den handlingsborne kunnskapen i monteringsprosessen, som her i rukkeprosessen av stakken. I 

tillegg brukar ho lange knappenåler (systernåler) både i innprøvingsfase og saumarbeidet. Fleire 

arbeidsoperasjonar krev nåler som er lange nok til å gå gjennom mange stofflag, der vanlege knappenåler ikkje 

har tilstrekkeleg lengde. Knappenålene er verktøy ho brukar for merkje eit punkt eller linje og overføre 

markeringa til andre sida, ofte vrangsida, av stoffet. Når det gjeld symaskina legg Bratland vekt på føremonen 

med lang friarm og to ljospunkt, og på at den kan saume over tykke stofflag. Ho er tydeleg på at det er skilnad 

på kvalitet når det gjeld symaskinsnåler. 

 

Refleksjon i handling. Danbolt (1990) omtalar ‘kunnskap’ som påstandskunnskap,  dugleikskunnskap og 

fortrulegkunnskap, der dei to siste er kunnskap som bygger på personleg forståing og er taus kunnskap. I 

prosjektet handlar det om tekstilt handverk og erfaringar og forståing som ein person har fått overført frå 

tidlegare generasjonar, saman med kunnskap ho har tileigna seg over tid og som ho no formidlar vidare til 

eleven. Tekstil tradisjonskunnskap og handverk handlar om ytre og indre handling, der refleksjon over 

handlinga er indre handling og konkret utføring av handverket er ei ytre handling, men der båe handlingane 

skjer parallelt (Duesund, 1995, 2003; Molander, 1996). Schön (1983) er personen bak «Theory in action», eller 

det som gjerne blir kalla handlingskunnskap, likeins «Reflection in action» og «Theory in use», som er 

formulering av kunnskap i praksissituasjonar som den praktiske utøvaren er ein del av. For Schön handlar det 

om at dyktige praktikarar er opne og reflekterande i høve til eigen innsikt, og om korleis dei utfører ulike 

handlingar. I praksissituasjonen her må handverkaren heile tida reflektere over kva ho gjer, samstundes som ho 

formidlar dei vesentlegaste stega i prosessen vidare til eleven. Me fylgjer Bratland når ho reflekterer i 

praksissituasjonen om kva konsekvensar det får om ho gjer arbeidet på den eine eller andre måten. 

Refleksjonen skjer dels når handlinga blir utført og dels etterpå, men oftast skjer refleksjonen saman med 

«knowing in action». Ofte er ein ikkje klar over korleis ein har lært ein praksis, eller at ein kan det, ein berre gjer 

det. I praksissituasjonen saman med eleven er det likevel viktig å setje ord på kvifor ho gjer slik ho gjer i dei 

ulike situasjonane. 

 

Funksjon og estetisk faktor. Bratland er tydeleg i formidlinga si på korleis kantmaterialet skal plasserast på stakk 

og liv, og at det er større krav til styrke på monteringa somme stader på bunaden, fordi delar av bunaden er 

meir utsett for slitasje. Ein bunad er eit arvestykke, seier ho, og formidlar samstundes vidare kunnskapen ho 

har fått fortalt av tanta si. Ho set kunnskapen om tekstilen inn i eit tidsperspektiv som ikkje berre gjeld framtida 

– ho er også oppteken av å formidle kunnskap om bunadene i ei utviklingslinje frå funksjonen som folkedrakt 

og klede til dagleg bruk, og fram til i dag når han berre er eit festplagg. Krav til slitestyrke gjeld spesielt i nedre 

kanten på stakken og i overgangen mellom ryggstykket og sidestykket på bunadliva. I andre situasjonar kan ho 

løyve seg å gå litt bort frå dei funksjonelle krava, slik ho gjer på eine forkleet, fordi ho meiner det er mindre 

slitasje her enn på stakken. På det eine forkleet trengst det ei justering for å få resultatet symmetrisk – ei fylgje 

av påteikninga som er litt skeiv – og ho er svært tydeleg på at det skal vera symmetri. Symmetri er eit 

overordna estetisk krav, noko ho presiserer både når det gjeld rosemotivet på rygg- og sidestykket i høve til 

kantingane, og i høve til kantingane på snippesaumar og på forkleet. Det er eit estetiske krav som ho ikkje kan 

vike frå med meir enn ein millimeter. Erfaringa frå korleis ho løyser kantinga av forkleet, med usymmetrisk 

påteikning av rosebord, er ei utviding av erfaringsrepertoaret hennar, ein viktig kompetanse som ho kan hente 

fram dersom ho kjem opp i tilsvarande situasjonar seinare. Refleksjon i handling er ei evne praktikaren har til å 

takle nye og vanskelege situasjonar som oppstår i praksissituasjonar. Roseborden på eine forkleet er litt skeivt 

plassert, ein situasjon som krev at handverkaren reflekterer og vurderer ulike løysingar for å få eit best mogleg 

resultat. Bratland trekkjer eleven inn i drøftingar av kva som blir beste løysinga. Eleven uttalar at ho har vanskar 

med å sjå korleis den praktiske løysinga vil bli. I situasjonen der nye vanskar oppstår og kunnskapen ikkje alt er 

integrert, konstruerer og formulerer handverkaren ny kunnskap. 

 

Arbeidsprosedyre. Handverkaren er avhengig av flyt og rytme i arbeidet sitt. God kjensle eller ”flyt” er svært 

viktig i og for framdrifta av arbeidet. Det handlar om å gjera arbeidet i ei viss og rett rekkefylgje, meiner 

Bratland. Det er viktig å ha gode arbeidsprosedyrar, orden på arbeidsplass, verktøy- og materialar, alt dette er 

med på å gjera det lettare å få god rytme og flyt i utføringa av praksisen. Flyt eller ”flow” er av psykologen 

Mihály Csikszentmihalyi (1997) definert som arbeid med sjølvmotiverande aktivitet, der oppleving av tid og 

stad er oppheva. Dynamikken i arbeidsgangen og bruken av rytme, kroppsstilling og kroppslege rørsler 

gjennom fakter, merksemd, handgrep, fotstilling osb. er knytt til handverkarens kunnskapsutfalding (Høgseth, 

2007). I monteringsprosessen, der Bratland formidlar kunnskapen sin vidare til Rui, er ho også opptatt av at 

trådendar etter tidlegare arbeidsprosessar må klippast bort. Ho poengterer at det er viktig å halde arbeidet 

«reint». I arbeidsoppgåver som å trekkje ut trådar i kantmaterialet og samansauming av remser med dobbel 

kant, og damping av kantmaterialet, meiner Bratland at det er rasjonelt å gjera alle prosessane ferdige 

samtidig. Elles er ho opptatt av at det skal vera rytme i arbeidet, som vekslinga mellom sauming- damping- 

sauming- damping. Vidare peikar ho på at det er lurt å ha verktøyet nær og lett tilgjengeleg, og demonstrer 

dette ved å ha målbandet kring halsen. «Då veit du alltid kvar du hev det», seier ho, og forklarar vidare at ho 

har tre like synåler som ho brukar til rukking av stakken. Desse har ho alltid liggjande på same staden, då det er 

spesielle og like nåler. Den handlingsborne kunnskapen handlar om verktøy, verktøybruk og måtar å halde ved 

like og ordne verktøyet på. 

 

Lokal drakthistorie. Under arbeidet med bunad 1, rekonstruksjonen av ein bunad frå 1920-talet, meiner 

Bratland at det er malplassert med ein konturstikning på stakken, når kunden spør ho om råd. På originallivet 

er det pyntestikning med kontursting på enkel kant. Stakk og forkle til originallivet manglar, slik at her er det 

forma ny stakke- og forklerose med utgangspunkt i rosemotivet som er på bunadlivet. Bratland er begeistra for 

rosa på stakken og forkleet, ho meiner at borden og rosene er i samsvar med dei erfaringar ho har av korleis 

rosene var forma på den tida. Bratland rår kunden frå å ha broderi på stakke- og forklekantinga, noko ho gjer 

på grunnlag av kunnskap ho har om akkurat denne draktperioden (raudsaumsperioden). I den perioden 

bunaden som originallivet er frå, er dei fleste stakkar og forkle kanta med berre ein smal snarkant, meiner ho. 

Kunden har tiltru til handverkarens kunnskap, og går for rådet ho får. Kunden er oppteken av å vidareføre noko 

som ho opplever er annleis enn det som er mest vanleg i dag, og på den måten vil ho truleg vera med på å 

spreie kunnskap lokalt om ein del av drakttradisjonen som ikkje er så ålment kjent lenger. Lokalt er det tatt 

vare på mange bunadliv med knepping, og det kan tenkjast at fleire let seg inspirere til å ta i bruk eldre 

draktmateriale, eller til å få brodert og montert nytt bunadliv med knepping. 

 

Notatbok, visuelt repertoar. Alle mål, detaljar om materialar, fargar og tekniske løysingar som Bratland er einig 

med kunden om før monteringa startar, skriv ho ned i ei notatbok. Boka inneheld avtaler om datoar, måltaking, 

foto av ferdige bunader og eit utval saumprøver av ulik måtar å gjera kantingar på, i ulike materialkvalitetar og 

kombinasjonar, og med broderi og ulike fargar. Her er både tekniske, materielle, estetiske og tekniske 

alternativ samla til bruk i møtet med kunden. Alt er erfaringar frå tidlegare monteringsarbeid. Ho fortel at ho 

har montert meir enn 100 bunader, der somme er omsaum av eldre bunader. I notatboka er eit visuelt 

repertoar som er resultatet av erfaringskunnskap frå monteringsarbeida ho har gjort over tid. Her er visuelle 

døme på tradisjonskunnskap som ho har fått overlevert frå tanta si, saman med døme ho har sauma på 

bakgrunn av kunnskap og studiar av eldre draktmateriale. Filmsekvens: Gamle liv   

Omgrepet ‘erfaringsrepertoar’ brukar Schön (1983) om kunnskap som er kroppsleg lagra og teke fram når og 

der den trengst. Dei visuelle materialprøvene er eit resultat av kroppsleggjort erfaringskunnskap som Bratland 

har og som ho har gjeve form, og dei er til hjelp i kommunikasjonen med kunden og for å formidle kunnskapen 

vidare til eleven. Rui fortel i intervjuet at det var vanskeleg for henne å forstå kva som var skilnaden på ulike 

kantmaterialar som Bratland snakka om under prosessen, men ved at ho blei vist fysiske materialprøver, 

forstod ho skilnaden på materialkvalitetane og kva dei ulike kombinasjonane og alternativa handla om. 

Erfaringskunnskap er den kunnskapen som blir teken fram i den aktuelle praksissituasjonen, men 

erfaringsrepertoaret kan også visualiserast, slik Bratland har gjort, og takast fram der språket ikkje strekk til. 

Det erfaringsrepertoaret ho har, dels overlevert frå generasjonane før og dels resultat av eigne teoretiske 

studiar av drakttradisjonen og av konkret gjenstandsmateriale, er omtalt som tradisjonsrepertoar vidare i 

teksta. 

  

Fig. 21  Side frå notatbok som viser stoff- og garnkvalitetar, sting og plassering av dekor  

https://youtu.be/GgAnWH6qo38


30 
 

                                             

                        Fig 22    Side frå notatboka som viser enkel kanting med og utan dekor   

Notatboka fungerer som ei hugseliste for monteringsprosessen ho skal i gang med. Samtidig er ho eit viktig 

medium for å vise og forklare kunden om høvet til ulike val av alternative løysingar når det gjeld monteringa. 

Kundane har tiltru til kompetansen hennar når ho gjev råd om materialar, estetiske, tekniske og funksjonelle 

faktorar, og fylgjer råda hennar. Og i dette høve er det hugseliste og hjelp i arbeidet med å formidle kunnskap 

til eleven. Omgrepet taus kunnskap er brukt om handlingsboren kunnskap (Polanyi, 1983). At kunnskap 

vanskeleg let seg formulere verbalt, men vert gjerne uttrykt ved bruk av kroppsleg språk, og gjer det vanskeleg 

å seie at det er taus kunnskap, meiner Gustavsson (2002). Han meiner at taus kunnskap både er dugleiks- og 

fortrulegkunnskap. All kunnskap har ein taus dimensjon, men ingen kunnskap er heilt taus. Det er ein kroppsleg 

kunnskap, der den tause dimensjonen er bakgrunn for det fokale medvitet. I kroppsleg handling går erfaring frå 

kroppen til noko utanfor kroppen. Det er i denne situasjonen at den tause dimensjonen oppstår, meiner han. 

På spørsmål om Bratland opplever at der er situasjonar i monteringsprosessen og formidlinga som er krevjande 

og vanskelege å forklare, konkluderer ho med at det er ei hjelp i formidlinga og kommunikasjonen å bruke 

tekstile material- og fargeprøver. Ein viktig del av erfaringsrepertoaret er relatert til kunnskap som Bratland har 

tileigna seg om bruk og utforming av kvinnebunad i Vest-Telemarktradisjonen, kunnskap ho har lært av tanta si 

så vel som den kunnskapen som er resultatet av eigne teoretiske og praktiske studiar av eldre lokalt 

draktmateriale. I tillegg har ho utvikla ein del funksjonelle løysingar knytte til monteringsprosessen. Denne 

kunnskapen er ikkje henta direkte frå tradisjonen, som til dømes den funksjonelle løysinga med hemper på 

forkleet og i tillegg ei lomme i stakkesmutta. Ho har også utvikla sin eigen måte å rekne ut kantlengda på, og 

ein metode for å brette hjørna på forkleet. Dette er erfaringskunnskap som me vel å kalle hennar eige 

repertoar. 

 

Språk og omgrep. Det tredje erfaringsrepertoaret, som er knytt til handlingsboren kunnskap i 

monteringsprosessen, er lokale omgrep og språk som gjeld monteringsprosessen. Omgrep og språk er integrert 

i tekniske, materielle, funksjonelle og estetiske faktorar her. Likeins handlar omgrep og språk om posisjonar når 

det gjeld bruk av verktøy, korleis ho plasserer materiala ho arbeider med på ulike stadium i prosessen og til 

slutt korleis ho brukar hendene, armane, kroppen i ulike praksisprosessar. Bratland har praktisk estetisk 

utdanning og har lært eit fagspråk som skil seg frå dialekten hennar, men ho brukar ikkje fagspråket når ho 

formidlar bunadsmontering til eleven, eller i møte med kundar. 

Fig.23   Sentrale faktorar i formidling av handlingsboren kunnskap 

 

 

Bunadsnæringas syn på overføring av handlingsboren kunnskap i samband med montering av 

bunad, og utfordringar knytte til dette 

Fokusgruppa er eit utval andre produsentar frå bransjen som monterer kvinnebunad frå Vest- Telemark. 

Gruppa på 31 personar er samla nokre timar på seminar i Bø, der dei får sjå eit utval filmsekvensar om Bratland 

og Rui som monterer bunader. Etter presentasjonen av kvar sekvens blir det stilt spørsmål og opna opp for 

synspunkt og dialog om monteringsprosessen. I tillegg kjem fokusgruppa med innspel om filmen, og tankar om 

korleis dei sjølve eventuelt kan bruke filmsekvensar i eigen praksis eller formidling. Personar med posisjonar i 

fagopplæring og bunadstilverkarfaget er med i fokusgruppa. Informantar (produsentar) som det er vist til i 

teksta er omtala anonymt, t.d. som informant A: i (intervju) og A: f (fokusgruppe). Her er tilbakemeldingar på 

praksisprosessen og filmane frå fokusgruppa/produsentane presenterte. 

 

Måltaking og prøving 

Stakkesidda. Framgangsmåtar når det gjeld måling av stakkesidda varierer frå at målinga blir tatt 2 cm opp frå 

livlinja ned til midt på oklet, til å måle stakkesidda slik at heile oklet er synleg nedom stakken (H: i), og ein 

tredje informant fortel at ho måler stakkelengda ned til golvet, for deretter å trekkje av 15 cm av totallengda 

(M: f). Bratland måler til midt på oklet, men rår kunden til å lyfte stakkesidda litt opp frå oklekulen, for det gjev 

mindre slitasje på stakken, seier ho. Innspel frå fleire produsentar er at livlinja skal plasserast over livet til 

brukaren, for at stakken skal falle fint over hoftene. Fleire informantar seier at dei slit med å få kundane til å 

akseptere at bunaden ikkje skal vera så sid. Ein informant seier: «Det er ikke gallakjole, men kan brukes til det» 

(O: f). På spørsmål om stakkesidda har endra seg over tid, meiner ein produsent at det har den, men at det 

ikkje alltid er så lett å overtala kunden, som ofte vil ha bunaden sid trass i at den då blir upraktisk (H: i). Eine 

kunden til Bratland uttalar at det er skilnad på stakkesidda på bunaden som ho sjølv fekk til konfirmasjonen, og 

sidda på bunaden som er laga til dottera i 2016. Bunaden til mora rakk berre til midt på leggen.  

Bunadlivet. Saumopplæringa i den norske utdanninga seier at når overdelen skal tilpassast ein bestemt kropp, 

er rygglengde og overvidde viktige mål i tillegg til livvidda. Når eit bunadliv skal tilpassast ein bestemt kropp, er 

det berre livvidda som blir målt (Bratland). Resten av tilpassinga skjer ved at bunadlivet blir modellert og forma 

på kroppen. Det viser at metoden Bratland brukar når ho tilpassar bunadlivet er forskjellig frå slik det blir 

praktisert i saumfaget. Ein informant (A: i) fortel at ho har eit mønster i storleik 40, som blir laga større eller 

mindre etter måla på kunden. Ulike framgangsmåtar blir bruka til å klippe liv. Når Bratland klipper fôrstoffet, 

vel ho å ikkje fylgje trådretninga heilt. I saumfaget er det derimot ein viktig regel å fylgje trådretninga. Ein 

informant (M:i) fortel at i gamalt draktmateriale finn ein døme på at trådretninga er annleis, men å gjera det 

slik er i konflikt med opplæringa i kjole og draktsaum. 

Prøving og tilpassing. Når det gjeld prøving og tilpassing av bunadene på kunden praktiserer Bratland ei 

prøving, medan andre som har uttalt seg gjennomfører to prøvingar. Fyrste prøvinga er for å plassere skulder- 

og sidesaum; i andre prøvinga skjer det finjusteringar og tilpassing av stakken på livet. Framgangsmåten ved 

tilpassinga av bunadliv er gjort nokolunde likt ut frå det som kjem fram i gruppa. Det er stor semje i 

fokusgruppa om at montering av Vest-Telemarkbunaden handlar om individuell tilpassing. Spørsmålet som 

melder seg på bakgrunn av den samstemte oppfatninga om at Vest-Telemarkbunadene blir individuelt tilpassa, 

er om og eventuelt korleis ein produksjon utført i t.d. Kina kan gjennomføre slik individuell tilpassing. 

 

Montering av bunadliv, stakk og forkle 

«Ein del av monteringa er styrt av den som teiknar på», seie Bratland. I det legg ho at plasseringa av rosemotiva 

og til dels avstand til kant på plaggdelane er bestemt før sjølve monteringa startar. Ein annan faktor som 

innverkar på monteringa er sjølvsagt storleiken på personen som skal ha bunaden. Avstanden frå nedrekant på 

stakken til stakkeborden og frå nedre kant på forkleet til forkleborden er like stor: 3 cm. Dette er styrt av den 

som teiknar på, og Bratland fortel at det endrar ho aldri på. Ein informant (D: f) er oppteken av at rosemotiva 

må tilpassast og ha lik avstand når det gjeld høgde både framme og bak på livet. Det er veldig viktig når livet 

skal tilpassast, seier ho. Bratland poengterer på si side at det er viktigare at bunadlivet sit fint, enn at rosa er 

plassera slik at litt av den blir litt dekt av forklebandet. Ein annan faktor som blir understreka, er å sjå på 

kroppen til den som skal ha bunaden og tilpasse rosene etter kroppen (P: f). Det er ikkje alltid lett å få til dette, 

kommenterer ein annan produsent, fordi bestemødrer vel ut bunader til barnebarn som dei skal ha til 

konfirmasjonen, lenge før barnebarnet er utvakse. Same informanten fortel at ho prøvar å rettleie kundane i 

høve til storleiken: små personar bør ikkje ha for breie bordar og store roser, men det kan òg vera vanskeleg å 

få gjennomslag for dette somme gonger. «Kunden har alltid rett», konkluderer ho (H: f). Omgrepet «luft» 

brukar Bratland når ho skal forklare avstand mellom dekor og kanting. Det er eit omgrep dei andre 

produsentane er innforstått med kva er, og ein informant poengterer at det er ein veldig viktig faktor i 

monteringsprosessen. Mengde luft må vurderast ut frå broderiet, seier ho (D: f). Andre er opptekne av at det 

skjer ei endring av rosene når det gjeld storleiken på formene. Dei trur grunnen til det er at motiva blir litt 

forstørra kvar gong dei blir teikna i prikkemønster på nytt (I: i, A: i). 

Bunadlivet, tekniske løysingar. Det er noko ulikt syn på når bunadlivet sit fint på kroppen. Nokon har 

innvendingar til måten filmsekvensen viser at livet er tilpassa kunden på, utan at dei grunngjev det nærare (I: i, 

J:i, H: i). Ein informant (A: i) fortel at dei stryk på staflex for å stive opp bunadlivet og snippesaumane, ein annan 

fortel at det blir sauma ekstra med stikningar for å stive opp snippesaumen i ryggen (B: i). Det viser at ulike 

virkemidlar blir bruka for å få bunadlivet til å bli stødig og sitje fint på kroppen. Somme brukar haldningstråd på 

bunadlivet og i snippane bak på bunadliva, ein teknikk som truleg er overført frå skreddarfaget (H: i, A: i). 

Bratland brukar inga oppstiving av livet ut over fôret i baskerlin, ho brukar heller ikkje haldningstråd. 

Materialkvalitet. Når det gjeld materialkvalitetar bruka til kanting, er det semje om at dei brukar ullstoff i 

toskaft eller klede. Klede er eit valka ullstoff der bindinga er lite synleg. På to av bunadene som me fylgjer i 

prosjektet er det brukt ulldamask som kantmateriale. Det er det berre ein av informantane som seier at ho gjer 

dette av og til (H: f). Ein informant (M:f) stiller spørsmål om kvifor det ikkje blir bruka berre klede i kantinga, for 

ho meiner det er lettare å saume. Andre produsentar meiner at ullstoff i toskaft er enklare å saume, og ein 

informant meiner at det er eit veldig sterkt stoff (N: f). Når det gjeld kantbreidda er den avhengig av korleis ein 

vil at baksida på dei ulike bunadkomponentane skal sjå ut (M: f). Her kjem det fram at ulike løysingar er valde, 

og at det ikkje er ei standard kantbredde, men 1,8 cm er eit mål som er nemnt av ein informant (I: f). Det er 

same målet som Bratland brukte på hovudkanten på eine bunaden ho monterte. Snarkanten på 0,2 cm kjem i 

tillegg til breidda på hovudkanten. Informantane har ulik oppfatning av fargebruk når det gjeld kanting, frå at 

kundane bestemmer mykje sjølve når det gjeld fargar og kombinasjonar, til at ein informant (M: f) meiner at 

fargebruk er meir og meir standardisert i vår tid. 

Kantmateriale. Dei fleste klipper kantmaterialet trådrett, men somme kjenner til at det finst bunader som har 

skråklypt kanting. Modellen til Eldrid Robberstad har skråklypt kanting, fortel ein informant (M: f), som sjølv har 

montert ein slik bunad. Ho meiner at denne måten er ressurskrevjande når det gjeld bruk av materiale, og at 

den er tidkrevjande. Ein informant fortel at ho har lært å kante bunadliv på denne måten av ei eldre dame i 

Seljord, og synest det er ein teknikk som gjer at kantinga vert finare i armringinga (O: f). At det òg finst eldre 

bunader som har skråklypt kanting, blir stadfesta av ein informant (N: f). Utfordringa med kantinga er å få den 

til å ligge fint til kroppen i armringinga og over bringa. Åse løyser det med å halde kantmaterialet strammare 

enn hovudstoffet; andre informantar (K: i, A: i, H: i) fortel at dei brukar haldningstråd, både i armhola og på 

framstykket ved bysta. To informantar (J: i, B: i) fortel at med handsaum får dei forme kantinga betre på 

bunadlivet. Samansauming av liv og ytterstoff skjer ved å saume saman fôret for seg og ytterstoffet for seg, for 

så å montere desse komponentane saman med pikésting og deretter med kantingar. Ein informant (I: f) fortel 

at det blir brukt spilesaum i snippesaumar. Ingen andre i fokusgruppa kjenner til at denne saumtypen er brukt, 

og det er heller ingen som har sett teknikken nytta i eldre materiale frå dette draktområdet. Informanten (I: i) 

veit ikkje når den blei tatt i bruk, men lurar på om det var ein gong på 1950 talet. 

Damping. Ein viktig del av saumeprosessen er damping, «saume, dampe, saume, dampe», seier Bratland. Etter 

å ha sett filmsekvensen med damping kom det reaksjonar på damputstyret som ho bruka, og at underlaget på 

dampebordet var for tynt, i tillegg til at ho dampa veldig hardt. Fleire uttrykte at dette kunne gjera broderiet 

flatt (M: f, O: f, I: i, J: i, K: i, L: i). Til arbeidsplassen var det positive kommentarar (C: f, B: i), men somme var 

også negative til å bruke kjøkkenet som arbeidsplass. «Ville ikke bestått ei fagprøve», meiner somme (I: i, J: i, K: 

i, L: i). I fokusgruppa er det mange som saumar med ulik overtråd og undertråd på kantmaterialet, slik Bratland 

viser. Ein informant fortel at i firmaet der ho har jobba var dei veldig nøyen med å tråkle når dei utførde 

monteringsarbeidet (G: i). Det same er Bratland når ho skal få kantmaterialet på plass, etter at det er 

vrangsauma på dei ulike draktdelane. I andre situasjonar brukar ho berre knappenåler. Ein informant synest det 

er betre å bruke tett med knappenåler enn å tråkle (H:i). 

Rynking. Rynkinga av stakken skjer ved hjelp av rutete bomullstoff eller rutepapir. Rynkestinga Bratland gjer er 

på 3 mm stinglengder på rettsida og 6 mm på vrangsida. To andre informantar (H: i, G: i) gjer like rynker på 

rette og vrange, der kvar rynke er på 5 mm. Dei brukar rutepapir som blir fjerna etter at saumen er utført. 

Bratland er opptatt av at «baugen» skal vera smal. Det same refererer informant (R: f) til at ho har lært frå ei 

eldre dame i Vest-Telemark. Ein informant (H: i) saumar baugen på med maskina, noko Bratland også gjer 

somme gonger, men ho brukar også handsaum. Dei fleste informantane som uttalar seg på fokusmøtet brukar 

handsaum i montering av «baugen». Fleire informantar knyter forklebandet over «baugen» (linninga), slik 

Bratland fortel at det skal gjerast, medan ein produsent fortel at dei plasserer forklebandet på stakken (A: f). 

Tradisjonskunnskap i møte med kunden. På spørsmål om tradisjonskunnskap er tema i møte med kundane, 

meiner fleire at det er viktig å informere når kunden ynskjer det (I: i, C:i, L:i), O:i). Informant (C: f) er oppteken 

av at i fagopplæring og modular er det viktig å formidle bunadkunnskap og bunadglede, men det er ikkje rom 

for å gå i djupna, slik at det må bli sjølvstudium. Ho er også lei for at saumfaget er borte i skulen, men 

honorerer dei som held kurs i bunadsarbeid. Ein informant (L: f) meiner at det er viktig å fortelje kunden kvifor 

bunaden er utforma som den er, og at å vippe håret er ein del av tradisjonen. Her er noko ulik praksis når det 

gjeld måten produsentane informerer kunden om bunadstradisjonen på, men fleire har broderi-, farge- og 

materialprøver som dei viser og drøftar med kunden som skal velje mellom fleire alternativ, eller dei har foto 

av bunadar firmaet har sauma. Somme fortel at dei visar til t.d. Bunadleksikon eller andre bunadbøker om Vest- 

Telemarktradisjonen. I Bunadleksikon er det visa få variasjonar av den tradisjonen som finst, to av modellane 

det er bilete av har på seg bunad med same broderi og kanting, kommenterer eine informanten (H: i). Ein 

annan informant seier at dei må svelgje ein del kamelar i møtet med kundane. Det hender kundar seier at 

dersom dei ikkje får lilla beltestakk hjå dei, så går dei til andre produsentar (I: i). Vidare seier ho at dei er 

tydelege på at alle draktdelane skal vera frå same tidsperioden, og at dette er viktig tradisjonskunnskap å 

formidle til kundane. Bunaden, meiner ho, skal halde i 2-3 generasjonar. Bunaden dei lagar blir ein 2016-modell 

ut frå det historisk materialet, og materialtilgangen får ein del å seia for resultata. Å velje billig materiale har 

ikkje noko for seg, meiner ho, fordi det er produksjonen som kostar. På spørsmål om dei synest at interessa for 

tradisjonskunnskap har endra seg, om den har auka, fortel ein informant (H: i) at ho merka eit skilje i samband 

med OL i -94, og at den interessa er der framleis. 

 

Lærlingordninga og bunadstilverkarfaget 

Eit av spørsmåla som er drøfta med informantane er utfordringar næringa ser i samband med formidling av 

handlingsboren kunnskap. Det er ein balansegang å dela kunnskap: firma som er konkurrentar kjøper 

materialpakker og kopierer bunader. Spørsmålet om deling er vanskeleg, seier informant (C:f). Samtidig gjev 

vedkomande honnør til folk for at dei delar raust med andre. Same spørsmålet er stilt til ein lokal produsent, 

korleis ho ser på deling av kunnskap og frykt for konkurranse, og ho svarar at «det er veldig viktig å dela 

kunnskap med andre» (H:i). Sjølv er ho uroa for rekrutteringa, og tenkjer på korleis ho skal løyse problemet 

kring eigarskifte og vidare drift av firmaet sitt. «Kinabunader merker vi ikke noe til» fortel ein annan lokal 

informant (D: i), og firmaet ho viser til har to års leveringstid på kvinnebunad. Ein annan informant er opptatt 

av denne problematikken og refererer til ei lysing i ei avis før 17. mai eit år, der eit firma reklamerte med at 

fekk dei ein halv time på seg, så kunne du få bunad (I: f). Denne lysinga samsvarar dårleg med den reelle 

situasjonen når det gjeld tidsbruk for å produsere ein bunad. Ein informant fortel at firmaet ho kjenner til, 

reknar med at det tek to månader å brodere ein Vest Telemark bunad (D: i). 

På spørsmål om rekruttering til faget nemner dei at utdanningsmesser er ein arena for å marknadsføre faget, 

og dei er kjende med at kollegaer frå Vestfold har delteke på slike arrangement (I: i). Ho er også oppteken av at 

det kan vera viktig å inn i ungdomsskulen for å informere om kva bunad er, fordi mangel på kunnskap om 

fagområdet er eit problem. Det er viktig med informasjon til elevar som går fyrste året på vidaregåande skule, 

slik at det blir mogleg for dei å velje bunadstilverkarfaget, for det er det lite opplysning om, meiner ho (L: i). 

Fleire produsentar i tillegg til Bratland fortel at dei held kurs (B: i, D: i, E. i, F: i, ). Ein informant (M: i) fortel at ho 

rettleier/underviser i Grenland i regi av ulike aktørar. På kursa kjem det av og til deltakarar som vil laga seg 

Vest-Telemarksbunader. Ho underviser i dette når det trengst, og ho tek også på seg private rettleiingsoppdrag. 

Fleire er opptekne av å heve det faglege nivået, og å taka vare på gamle handverksteknikkar som til dømes 

handsaum, og dei reagerte på at det var lite handsaum på filmsekvensane som fokusgruppa såg (I: i, J: i, K: i, L: 

i). I samband med kursverksemda fortel informant (D: i, E. i, F: i,) at dei ikkje delar ut skriftleg materiale til 

kursdeltakarane, dei må sjølve tileigne seg kunnskapen og eventuelt skrive frå prosessen og framdrifta. 

Ein informant (A: i) synest at det er krevjande å ha lærlingar, det er mange som kvir seg for det. Firmaet ho 

arbeider i har ikkje lærlingar, og har ikkje hatt det på mange år. Dei får heller ikkje ofte spørsmål etter 

lærlingplass. Dei lagar ikkje materialpakker og held ikkje kurs i bunadsarbeid, men kan vera interesserte i å 

halde kurs. Vedkomande har også kjennskap til at det er veldig få som er lærlingar, kring 0- 4 i året frå regionen 

Agder, Buskerud og Telemark. Samtidig er ho oppteken av at personar som er i ei bedrift bør vera der i 5 år før 

dei tek fagbrev. Ho presiserer at mange kan vera veldig flinke utan å ha fagbrev, og at det ikkje er noko krav for 

å få arbeid hjå dei. Personen som etablerte firmaet, var ikkje oppteken av utdanninga til dei som jobba der, 

men det er mange som har sveinebrev i firmaet i dag. Ein annan informant (B: i) seier at fagbrevet er ikkje verdt 

papiret det er skrive på, den formelle kompetansen har ikkje størst verdi. Informant (I: i) stiller også spørsmål til 

kva sveineprøva betyr i faget, ho skulle ønskje at fagprøva var knytt til geografiske tradisjonsområde, då det er 

viktig med historiekunnskap som del av fagprøva. Lærlingane bli prøva i alle prosessane i produksjonen, som 

gamle handverksteknikkar og teknisk-fagleg kompetanse (K: i). Ein produsent stiller spørsmål til 

gjennomføringa av fagprøva i bunadstilverkarfaget, der vedkomande har erfaring frå sjølv å kunne påverke og 

bestemme kva drakttradisjon som vedkomande skulle bli testa i (B: i). På spørsmål retta til ein produsent (H: i) 

utan fagbrev om det var aktuelt for henne å ta fagprøva, svara ho at slik er det ikkje no, men «hadde eg vore 

yngre så kanskje». Ho har heller ikkje hatt spørsmål frå nokon om lærlingplass. Ho ser det som eit problem i 

fagopplæringa at dei skal lære seg alle tradisjonar. I bunadstilverkarfaget får elevane generell innføring i 

saumteknikkar. «Elementene vi underviser i er generelle og kan overføres til andre drakttyper» (M: i). Det vil 

seia at dei har ikkje opplæring i meir spesielle lokale detaljar, den kunnskapen må eleven skaffe seg ved å gå i 

lære hjå ein produsent som kan dette. I produsentgruppa er det ei viss uro for vanskane med å skaffe 

materialar, noko som igjen vil få fylgjer for utforminga av bunaden i framtida. 

  

Oppsummering 

Delproblemstilling 1 og 2 er sett under eitt, og modell (fig. 23) viser sentrale faktorar i praksisprosessen og 

formidlinga frå tradisjonsutøvar til elev og kundar. Bratland meiner funksjonsfaktoren er viktig, «det er veldig 

viktig at bunaden sit fint, for det monar ikkje kor fin bunaden er visst den ikkje sit fint, då blir han stygg likevel». 

Eit bunadliv skal sitje tett til overkroppen, men ikkje så stramt at det rynkar seg. Andre funksjonelle krav er at 

bunadlivet skal vera behageleg å ha på, men det skal ikkje stramme i armholene eller over bysta, det må vera 

høve til å regulere livvidda, og den må vera montert slik at den enkelt let seg justere opp eller ned i storleik. 

Stakkelengda skal fungere i høve til kroppsrørsler, som å bøye kroppen lett framover, utan at stakken kjem ned 

i underlaget. Broderiet på stakken skal varast med ein skoning. Andre funksjonelle detaljar er forsterking av 

splitten i stakken, der ho brukar belegg og ekstra forsterking med regels. Ho monterer ei lomme på innsida av 

stakken som ei ekstra funksjonell løysing ut frå dagens behov.  

Det er peika på viktige tekniske og funksjonelle faktorar som ei solid montering av skuldersaumar, og vinkelen 

mellom ryggstykket og sidestykka. I vinkelen mellom ryggstykket og framstykket må klippinga vera presist 

utført for at ikkje styrken skal bli redusert. Når hovudkanten og snarkanten blir sauma saman, må dei to 

stofflengdene vera likt stramma og lagde kant i kant – dette er viktig for at kanten skal liggje flatt og ikkje bulke 

seg når den blir sauma på hovudstoffet. Kantane er alltid monterte når hovudstoffet ligg flatt på arbeidsbordet, 

det gjeld kanten både på bunadlivet, forkleet og stakken. Alle kantar må vera solid monterte. Det får ein ved å 

ha lik breidde på hovudstoffet som på kantmaterialet; dette omtalar Bratland som understøtte (dobbelt 

stofflag). Når saummonen på skuldrane er sauma saman med symaskina, blir dei lagde kvar sin veg, eine 

saummonen mot framstykket og andre mot ryggstykket, og etterpå blir dei sauma fast med handsaum i 

faldesting. 

Materialfaktoren handlar her i stor grad om slitestyrke, men har også eit estetisk element som farge og tekstur. 

I tillegg er det viktig å velje materiale som let seg dampe lett, og som held på dampinga. Ein annan viktig faktor 

når det gjeld material er at på naturmaterial vel ho å saume med bomull, medan på fôrstoff brukar ho syntetisk 

tråd. 

Det estetiske er viktig når ho vurderer avstanden mellom kanten og rosemotivet, proporsjonane på 

kantbreidder, fargekombinasjonane på kantingar og broderi i høve til rosebordar og motiv. Bratland er svært 

nøyen på symmetrien i monteringa av kantinga i front og rygg på bunadliva, og likeins på forkleet. Ho varierer 

fargen på sytråden når ho saumar saman stofflag med ulik farge. Baugen skal vera stramt montert, og rynkene 

på stakken rette og jamt fordelte over heile rynkebreidda. Forkleet skal monterast slik at det går så langt bak i 

sidene at det dekkjer over legg der rynkinga startar. Siste avslutninga av symaskinstikningar på skulder og 

sidesaum er alltid utført med handsaum, med attersting i same fargen på sytråden som på kantmaterialet. 

Avstanden frå nedre kanten av stakken og forkleet opp til borden er 3 cm, og avstanden frå stakkebord opp til 

nedre forklekanten skal vera om lag 2-3 cm. Handlingane i praksisen dreg vekslar på kunnskap både frå 

tradisjonsrepertoaret og handverkarens eige repertoar. 

Sentralt i den handlingsborne kunnskapen er korleis handverkaren syner eleven bruken av fingrar i ulike 

situasjonar, om ho bruker ei hand eller begge hendene, til situasjonar der ho heller vil arbeide anten sitjande 

eller ståande. Ho viser korleis ho held verktøyet, og korleis materialar bør vera plasserte i dei ulike 

praksissituasjonane. Ho er oppteken av at det er best flyt i arbeidet når ho brukar det rette verktøyet og har 

det lett tilgjengeleg, og når ho rasjonaliser arbeidet ved å lage seriar av same arbeidsoperasjonen. Det er viktig 

å veksle mellom saume, dampe, saume og dampe. Handverkaren har eit tradisjonsrepertoar og eit repertoar 

som ho har utvikla sjølv. Tradisjonsrepertoaret handlar om formidling av handverkskunnskapen, og om språket 

og omgrepa som er integrerte i denne kunnskapen. Bratland tykkjer det er lettast å formidle når ho brukar 

dialekten sin, som er ein del av opplæringa og tradisjonskunnskapen ho har frå tanta si. Språket er ein viktig del 

av identiteten hennar, og det er sterkt knytt til bunadbruk og praksis i denne tradisjonen. Ho set si ære i å 

formidle vidare både språket og kunnskapen i og om bunadfaget. Det er viktig å formidle tradisjonskunnskapen 

når ho møter eleven så vel som kundane. Kundane er på si side nøgde med å få informasjon om 

tradisjonskunnskapen, og med å sjå at arbeidet blir gjort i samsvar med tradisjonen. Det er viktig for dei når dei 

vel produsent. Eleven uttrykkjer at for henne er det viktig å få innblikk i ulike draktperiodar for å kunne gje 

kundane faglege råd. 

Ei av delproblemstillingane i prosjektet vårt er å auke forståinga for handlingsboren kunnskap knytt til 

monteringa av bunad og til bunadsnæringa, og for dei utfordringane bransjen opplever i praksis. Ut frå dei 

faglege innspela som kjem frå fokusgruppa, er det framleis mange dialektar av Vest-Telemark bunaden. Dette 

er slik tradisjonen har vore opp gjennom historia, og slik ein håper at han vil vera i framtida. Innspela frå 

fokusgruppa syner relativt lita forståing for andre måtar å bruke den handlingsborne kunnskapen på, enn slik 

den enkelte produsenten sjølv utfører handverket. Det går på saumtekniske detaljer, materialbruk og estetiske 

og funksjonelle løysingar. 

Lokalt i Vest-Telemark er det ingen firma som har lærlingar, og det er heller ikkje mange yngre som får 

opplæring utanom lærlingordninga i dag. Ut frå dette er framtida for den lokale tradisjonen noko usikker. Ein er 

kjent med at eitt firma er lagt ned, og to større firma går mot eit generasjonsskifte der ingen er klar til å ta over. 

Eit tredje firma fortel at dei svært gjerne skulle hatt fleire personar til å montere kvinnebunader for seg. Men 

arbeidssituasjonen er hektisk; det er vanskeleg å kombinere monteringsarbeidet med å selje i butikken og 

samtidig drive med opplæring. Difor skjer det ikkje noko opplæring for tida. To av bedriftene er opptekne av å 

føre familietradisjonen vidare, sidan bedriftene deira er resultatet av hardt arbeid i generasjonar. 

 

 

Dokumentasjon av handlingsboren kunnskap – utvikling av modell og metodikk 

Formidlings- og dokumentasjonsprosessen og kva filmsekvensar som er viste til fokusgruppa og kva 

filmsekvensar som er redigerte, går fram av denne modellen 

 

 

Fig. 24  Modell av formidling og dokumentasjon i prosjektet 

 



37 
 

Me har fått samansette innspel om filmsekvensane frå fokusgruppa. Ein informant (G: i) seier at ho saknar meir 

nærbilete av hender i arbeid. Ho kommenterer også at det er vanskeleg å sjå svart kanting på svart hovudstoff. 

Den same informanten konkluderer med at ho også fekk mange nyttige tips frå filmen, som til dømes å arbeide 

med produktet flatt på bordet. Bratland poengterte at dette er svært viktig i somme av monteringsprosessane, 

som kanting av forkle, stakk og liv. 

Me hadde ikkje innverknad på kva bunader Bratland skulle montere i det aktuelle tidsrommet som var avsett til 

filming. Difor hadde me heller ikkje høve til å påverke valet av fargar på til dømes kantingane av bunadene ho 

arbeidde med. Når ho brukar svart hovudkant og raud snarkant til ryggen på bunaden, får ikkje filmen så godt 

fram viktige detaljar i arbeidet. Det må difor lagast ein ny filmsekvens av arbeidet med å kante bunadliv, 

dersom filmen skal visast i samband med undervisning. Dokumentasjonen vår kan vera ei viktig hjelp for Rui når 

ho seinare skal utføre monteringsarbeid, og truleg treng å repetere kunnskapen. Bratland og andre som driv 

kurs i monteringsarbeid, kan bruke filmen saman med praktisk rettleiing. Denne filmsekvensen er ikkje bra nok 

til å formidle kunnskap til nybyrjarar i faget, og difor er den heller ikkje redigert. 

Eine informanten meiner at filmsekvensane ho såg, kan høve til undervisning (A: i), ein annan informant uttaler 

at «Måten hun jobber på; hjemme på eget kjøkken med enkelt utstyr, er også på vei ut. Slik sett kan 

prosjektet minne om filmene som blant annet finnes på Norsk Folkemuseum hvor vi ser "gamle teknikker" og 

har for meg en verdi som en dokumentasjon av en arbeidsmetode og en måte å formidle immateriell kulturarv. 

Slik kan det også brukes, som et eksempel på hvordan kulturarv kan dokumenteres» (C: i). Andre seier at det er 

interessant å sjå filmane, men at det ikkje er aktuelt å bruke dei. I samband med fagopplæringa er det ikkje 

relevant å vise detaljkunnskap frå lokal praksis, fordi dei har fokus på meir generell opplæring. Det handlar om 

handlingsboren kunnskap eller ein personleg kunnskap, som på filmane delvis er bruka annleis enn slik 

informantane sjølve utfører handverket. Det kan vera ei medverkande årsak til at ikkje alle har interesse for å 

vise filmsekvensane til lærlingar, elevar eller kursdeltakarar. For somme samsvarar heller ikkje det ferdige 

resultatet på filmen med idealet for korleis ein bunad skal sitje på kroppen, eller sjå ut. Og det er skepsis til at 

den eine bunaden som er filma, er ein som informanten (J: i) kallar ein overgangsmodell (bunad 1), og ikkje den 

mest vanlege modellen med opning framme med maler og malalekke. 

Informant (C: i) seier om filmane  

For meg blir de litt for lange, jeg blir sittende og vente på forklaringer jeg håper skal komme og jeg ønsker ofte at 
eleven hadde stilt flere spørsmål for å få en mer levende dialog. 
Et annet problem er at jeg ikke forstår hvorfor en del av valgene blir tatt, jeg vet ikke om de baseres på smak og 
behag eller om de er tradisjonelt begrunnet. Dette er tematikk som vi ofte snakker om, blant annet på Modul 6, 
saum og tilpasning av kvinnebunad. Jeg håper likevel dere kan nyttiggjøre dere materialet, dere har lagt ned en 
stor og imponerende innsats i å dokumentere fremstillingen av denne bunaden. 

 
Alt er interessante innspel til filmdokumenteringa. Bjørnholt skriv om «bunadsfenomenet som en 

mangefasettert, kollektiv og individull samtidspraksis og bunadsproduksjonen som en balanseakt mellom ulike 

typer kunnskap…» (Bjørnholt, 2015, s. 19). Dette prosjektet handlar om ein liten bit av bunadsfenomenet og 

bunadsproduksjonen, der me har sett litt av den «mangefasetterte» kollektive praksisen i tillegg til individuell 

praksis. Resultatet kunne ha blitt betre om me hadde styrt monteringsprosessen til Bratland ut frå dei 

filmtekniske behova våre, men av omsyn til arbeidsmengda og tidspresset Bratland hadde for å ferdigstille 

bunader i den perioden me hadde høve til å filme, var det ikkje aktuelt å gjera det annleis. Med 17. mai, 

konfirmasjonar og bryllaup er våren og sommaren høgsesong for ferdigstilling av bunader. For å få eit betre 

filmresultat burde me ha utsett filminga av monteringa av ryggen på bunadlivet, til Bratland var i ferd med å 

montere ein bunad med meir kontrastfargar på kantingane. Bunadlivet er mest krevjande både saum- og 

filmteknisk. 

Det er viktig å dokumentere bunadstradisjonane, både i Vest-Telemark og andre delar av landet. Sjølv om det 

ikkje er uttalt frykt lokalt i Vest-Telemark for utflagging av kunnskapen, så er framtida likevel uviss – om yngre 

personar har interesse for å lære seg handverket, ta over firmaet og med det føre kunnskapen vidare. 

Innbyggjarane lokalt i Vest-Telemark brukar lokale produsentar når dei skal skaffe seg bunad i dag. Men med 

aggressiv marknadsføring frå firma utanfrå, som kan vise til store prisskilnader og kanskje kort leveringstid, så 

kan dette fort endre seg. Me håpar at filmmaterialet vi koma til nytte lokalt og regionalt i kursverksemd og 

anna opplæring. Difor har me valt å redigere somme filmsekvensar, som handlar om 

 Justering før kanting av liv     

 Kanting av forkle 

 Rapportar, materiale og teknikkar 

 Gamle liv 

 

Bratland er tru mot dialekten sin, og fleire som har sett filmsekvensane har kommentert at dei har vanskar med 

å forstå kva som blir sagt. Dette problemet kan løysast ved å tekste filmane, men det inneber eit arbeid og ein 

kostnad som ikkje er lagt inn i prosjektet vårt. Kultur og næringskonsulenten ønskjer å leggje ut sekvensar frå 

monteringsprosessen på You Tube, slik me skreiv i prosjektsøknaden, men før det blir gjort bør kanskje filmane 

tekstast?  

Modell og metodikk utvikla i prosjektet kan summerast opp i desse punkta 

 

 Formidling 

 Dokumentasjon  

 Næring 

 

Fig. 25  Modell og metodikk 

 

Modellen og metodikken meiner me har overføringsverdi til formidling og dokumentasjon av andre 

handverkstradisjonar der næringsaspektet er med. 

Dokumentasjonen av monteringsprosessen, intervjua med tradisjonsutøvaren, eleven og to kundar og innspela 

frå deltakarar på møtet i fokusgruppa er lagra hjå Kultur- og næringskonsulenten i Telemark og Norsk Senter 

for forskingsdata (NSD). 

 

Avsluttande kommentar 

Det er gjennomført ei landsomfattande spørjeundersøking blant bunadsprodusentar som viser at den yngste 

produsentgruppa (mellom 20-29 år) utgjer 5 %, medan 30 % av gruppa er mellom 60-69 år og 9 % er over 70 år 

(Vårdal, 2015b) . Vårdal konkluderer med at det er eit generasjonsskifte på gang, og dette prosjektet stadfestar 

at dette er tilfelle for Vest-Telemark òg. I same spørjeundersøkinga har 60 % svart at det er vanskeleg å få 

broderiarbeidet til å løne seg. På Vest-Telemarkbunaden er det som kjent mykje broderi. Med både eit 

generasjonsskifte i nær framtid og dårleg lønsemd, er faget og næringa pressa. Dette motiverer oss til å 

gjennomføre eit grundig dokumentasjonsarbeid, med sikte på å sikre kunnskapen for ettertida. Prosjektet er 

gjennomført nært opp til den godkjente planen. Den overordna problemstilling i prosjektet er 

Korleis kan den handlingsborne kunnskapen innanfor bunadstilverking i vår tid, med vårt utdanningssystem og 

teknologi, takast vare på og førast vidare til yngre generasjonar? 

Hovudfokuset er å fylgje ein lokal utøvar i prosessen, sjå kva handlingsboren kunnskap som er sentral i 

monteringsprosessen, og kva kunnskap handverkaren formidlar vidare til eleven som er med i prosessen. I 

tillegg er den lokale kunnskapen sett på i eit vidare praksisperspektiv. Andre utøvarar med erfaring frå å 

arbeide med same tradisjon, er inviterte til å vera med i ei fokusgruppe, der gruppa er beden om å koma med 

innspel til praksisprosessen og til formidlinga av den handlingsborne kunnskapen når film er valt som medium. 

Resultatet av dokumentasjonen viser at der er visse skilnader på korleis den handlingsborne kunnskapen blir 

bruka lokalt, samanlikna med måten produsentar utanfor draktområde utfører monteringsarbeidet på. 

Samtidig er der òg døme på samsvar mellom arbeidsprosessane lokalt og regionalt. 

I prosjektet er det viktig å plassere lokal handlingsboren kunnskap i ein praksiskontekst. Difor har me 

gjennomført intervju både lokalt og regionalt. Resultat av intervjua og seminar i Bø viser at det er der er 

variasjonar, eller handverksdialektar, når det gjeld monteringsarbeidet. Dialektane kjem tydlegast fram i 

montering av bunadliva. Metoden går ut på å dokumentere ein praksisprosess som inneheld mange ulike 

teknikkar og operasjonar i eit arbeid som strekkjer seg over tid. Det handlar om å dokumentere handlag i 

bruken av ulike verktøy og materialar og å finne løysingar på ulike tekniske, funksjonelle og estetiske 

problemstillingar som gjeld utforminga av enkeltdelar, fram til at delane blir monterte saman til eit heilskapleg 

produkt. Samstundes handlar modellen og metodikken om korleis den handlingsborne kunnskapen blir 

formidla gjennom det tradisjonelle språket til ein elev og i møte med kundar. Ei viktig vidareføring av dette 

prosjektet er å dokumentere på film fleire metodar når det gjeld montering av bunadliv. Det kan vera med på å 

sikre variasjonar i samband med formidling og praksis i framtida. I tillegg bør modell og metodikk som er utvikla 

testast ut på andre tradisjonshandverk, og gjerne på andre materialområder enn tekstil. 

I monteringsarbeidet forklarar Bratland og eleven ser på når tradisjonsutøvaren arbeider. Læring skjer i eit 

praksisfellesskap, og kan difor samanliknast med meister- lærlingsituasjonen. Eleven deltek meir perifert i 

starten, men blir etter kvart meir aktiv og involvert og får sjølv utføre saumoperasjonar. På den måten tileignar 

ho seg gradvis auka dugleik i handverket, og meistrar krevjande praksissituasjonar (Lave & Wenger, 2003). 

Språket og omgrepa er ein del av den lokale tradisjonskunnskapen om monteringa, og såleis integrert i 

arbeidsprosessen. Bratland brukar eldre draktmateriale som medium for å forklare eleven utviklinga av til 

dømes bunadliva i draktområdet. Ho viser kva som er faste normer og kva som har endra seg opp gjennom 

historia når det gjeld form og saumtekniske løysingar. I andre situasjonar brukar ho eldre draktmateriale for å 

fortelje om materialkvalitetar og utforming av dekor, som skil seg frå bunadene Bratland og Rui monterer. 

Eleven får respons og tilbakemeldingar frå tradisjonsutøvaren så vel som frå kunden, som prøvar dei ferdige 

bunadene og kommenterer resultatet. Rui er med i prosjektet for å sikre at den handlingsborne kunnskapen 

blir erfart og kroppsleggjort, i tillegg til at prosessen blir dokumentert på film.  

Ein av kundane som blir intervjua seier at det er moro å bruke Bratland til å montere bunaden for seg, fordi dei 

er i familie. Den same kunden grunngjev at det er viktig å få brodert og montert denne spesielle bunaden 

(bunad 1) med ho har eit forhold til originallivet, som har vore brukt i slekta hennar. Originallivet har feil 

storleik for ho, difor vel ho å lage eit nytt. Bratland fortel at i Vest-Telemark er det vanleg å bruke eldre 

draktdelar i kombinasjon med nye delar. Kunden nemner vidare at ho er i gang med endå eit slikt 

bunadsprosjekt, der ho også vil bruke eldre draktmateriale frå familien som utgangspunkt for ein ny bunad, 

men denne gongen vil ho brodere sjølv. Ho tykkjer det er viktig å skilje seg litt ut, og ikkje ha ein bunad som er 

lik alle andre. Ein annan kunde som er intervjua, nemner at dei har valt rosemotiv ut frå at dei likar akkurat 

denne rosa, som det òg er knytt ei familiehistorie til. Dei valde Bratland til å montere fordi nokon i familien 

kjende til ho. At kundane har eit personleg forhold til den som utfører arbeidet, betyr noko for dei; samtidig er 

det viktig at det let seg gjera å få laga bunader som ikkje er heilt standard. For somme er det å skaffe seg bunad 

ein del av eit identitetsprosjekt (Bjørnholt, 2015). Eine kunden poengterer at det er viktig at bunadene er 

produserte i Noreg. Dersom kunnskapen blir borte frå lokalmiljøet, vil det truleg bli vanskelegare å skaffe seg 

bunad med personleg preg og identitet. Utan lokal kompetanse vil det snautt bli mogleg å få laga tilnærma 

kopiar av eldre draktmateriale, slik ein kan i dag. Ein kan eller ikkje vente å få tilgang til det store spekteret med 

rosemotiv som finst lokalt – i dag har ein produsent over 40 motiv som kundane kan velje blant. Resultatet blir 

ei meir standardisert utforming av Vest-Telemark bunaden. 

Den eigenarta kunnskapen om monteringa av Vest Telemark bunaden er ikkje del av undervisninga i den 

modulbaserte fagopplæringa i bunadstilverkarfaget. Skal elevane skaffe seg slik spesialkunnskap om ein 

tradisjon, må dei gå i lære i bedrifter som har kunnskapen dei søkjer. Det er forståeleg at utdanninga som skal 

dekkje bunadstradisjonane frå heile landet ikkje kan gå inn på alle detaljar frå alle tradisjonsområda, og 

ordninga med å vera lærling i ei bedrift er ein bra måte å tileigne seg kunnskapen på. I Telemark er det i dag ein 

lærling, i ei bedrift som produserer både Aust- og Vest-Telemarkbunader. Det viser kor veik rekrutteringa er i 

faget som fører fram til yrkestittelen bunadstilverkar. Fleire produsentar fortel at dei arrangerer kurs med stor 

oppslutnad i montering av bunad, og ein informant fortel at ho gjev privat rettleiing dersom nokon ynskjer det. 

Dette viser at det er interesse for å saume bunader lokalt i Vest-Telemark og i andre delar av fylket, men at det 

er få som vel faget som utdanning og heiltidsarbeid. 

Den landsomfattande spørjeundersøkinga fortel at det i gruppa med bunadsprodusentar er 93 % kvinner 

(Vårdal, 2015b). I dette prosjektet er 31 bunadsprodusentar involverte, av dei ein mann. Montering av Vest-

Telemarkbunaden er også er eit typisk kvinneyrke. Undersøkinga vår viser at både handverkaren og kundane 

har lite fokus på pris i samband med monteringsarbeidet. I den grad spørsmålet kjem opp, syner det seg at 

prisen er lite differensiert trass i at arbeidsmengda varierer mykje, til dømes med enkel eller dobbel kanting og 

enkel eller dobbel rad med kontursting langs alle kantingar. Det er grunn til å meine at ekstra arbeidskrevjande 

monteringsarbeid bør prisast høgare enn enklare variantar av kanting og broderi. Dei har også lite fokus på kor 

mange arbeidstimar som er brukt. For produsentane er det viktig å formidle kunnskap om kva tradisjonen er og 

kva som skil norsk produksjon frå utanlandsk produksjon.  

I prosjektet vårt er den lokale handlingsborne kunnskapen slik han blir praktisert i dag, sett inn i ein kontekst 

der utdanning og næring er viktige faktorar. I Telemark finn ein både formell og uformell kompetanse i 

bunadsfaget, og dei to praksisane lever side om side. Familietradisjonane er framleis levande. For somme 

produsentar er det viktigare å ha ord på seg for å levere godt handverk og at bunadene som blir laga er 

forankra i tradisjonen, enn å ha eit formelt papir på fagkompetansen. Eleven som deltek i prosjektet uttrykkjer 

at ho er meir oppteken av å lære seg faget lokalt av dei som kan det, enn å skaffe seg eit fagbrev. Samtidig har 

mange produsentar i fylket fagbrev, og mange har annan tekstilfagleg kompetanse som kjole- og draktfaget 

eller skreddarfaget – eller «dragtsyingskurs» arrangert av Danske Folkedansere. 

For å auke rekrutteringa til bunadsnæringa er det viktig å gå aktivt inn i grunnutdanninga og den vidaregåande 

skulen med opplegg der ein fortel kva ein bunad er, meiner informantane våre. Det trengst eit opplegg som 

fortel kvifor me har bunad og om prosessen med å lage bunad, og gjerne aktivitetar der elevane får prøve seg 

på ein eller fleire teknikkar. I samband med ein slik presentasjon vil ein instruktiv film frå produksjonen av 

bunad vera nyttig. Yrkesmesser er ein annan arena der ein når mange ungdommar. Det må spreiast 

informasjon til ungdom om at det er mogleg å ta fagbrev i bunadstilverkarfaget, og slike messer kan vera 

staden for det. Ein annan arena der det burde satsast på å formidle handverk som broderi og andre 

bunadsrelaterte handverksteknikkar, er i kulturskulane. På lik linje med at det blir undervist i folkemusikk og 

folkedans i kulturskulen, burde det vera mogleg å få til tilbod i tradisjonelt handverk. Kulturskulen i Vinje har eit 

prosjekt der dei samarbeider med ein lokal sylvsmed, dette bør utvidast til å gjelde tradisjonelle teknikkar i 

bunadhandverk. Kultur og næringskonsulenten arbeider med dette på regionalt nivå i samarbeid med 

handverkerar og Den kulturelle skolesekken. Medlemene i lokale husflidslag og produsentar sit på verdfull 

kompetanse, og kan truleg vera med som lærarkrefter i kulturskulen eller på andre aktuelle arenaer. Dei lokale 

husflidslaga er ein viktig ressurs når det gjeld å motivere yngre generasjonar til å bli glade i handverk, og i 

Telemark må det ein dugnad til no for å redde kunnskapen om bunadsaum og -broderi for framtida. 

I desse dagar har stortingsrepresentantane Kjell Kjenseth, Trine Skei Grande, Andre N.Skjelstad, Ola Elvestuen 

og Pål Farstad presentert eit forslag for å styrkje immateriell kulturarv (Kjenseth, Grande, Skjelstad, Elvestuen, 

& Farstad, 2017 ). Dei peikar på verdien av handverk og kor viktig det er å legge til rette for berekraftig næring i 

heile landet. Samtidig er dei opptatt av at den norske kulturarven skal vera aktiv og levande utanom dei 

etablerte kulturinstitusjonane. Representantane kjem med forslag om momskompensasjon eller redusert 

moms, og fritak frå arbeidsgjevaravgift for dei som vel å ha lærlingar. Eit anna forslag er å auke 

lærlingetilskotet. Alt er positive tiltak som vil styrke bunadfaget og næringa. Enkeltpersonar, fagmiljø og 

bedrifter som ser verdien av å ta vare på immateriell – og materiell kulturarav, må engasjere seg no og påverke 

stortingsrepresentantane våre, for å sikre fleirtal for forslaget. Dette er ein unik sjanse for å sikre norsk 

produksjon av bunader i framtida. 

I januar 2016 inviterte Høgskolen i Søraust-Noreg, Institutt for tradisjonskunst og folkemusikk i Rauland 

bunadprodusentar til eit dagseminar. På seminaret vart det demonstrert bruk av laserprinter til påteikning av 

broderimønster på mellom anna bunadstoff. Demonstrasjonen viste overføring av rosemotiv på ein Vest-

Telemarkbunad, og samtidig utskjering av stoffdelar til eit bunadliv. I tillegg til påteikning og utskjering vart det 

også vist korleis laserprinter kan brukast til prikking av mønsterpapir. I dag vert prikkinga utført med nål eller ei 

enkel prikkemaskine. Metoden er tidkrevjande samanlikna med bruk av moderne laserteknologi. 

Men før den moderne teknologien kan takast i bruk til påteikning av broderimønster, må det forskast på om 

laserstrålen svekker tekstilmaterialet. Det må testast kor djupt ned i fiberen ein kan påføre motivet, og om der 

er grenser for kor tett med motiv ein kan påføre stoffet. Forsøksrekker med ulik mengde dekor på ulike 

stoffkvalitetar og med ulik djupn på laserstålen, vil gje svar på om teknologien har ein plass i bunadfaget i 

framtida. Det er ikkje mogleg å få utført profesjonell testing av fiberstyrke i Noreg lenger, men Swerea IVF, P:O. 

Box 104, SE-431 22 Mölndal, Sverige kan utføre ein slik test. 

For å vurdere bruk av laserteknologien i bunadproduksjon bør høgskolen samarbeide med fagmiljø/næringa. 

Dersom det er interesse for eit samarbeid, og resultat av forskinga viser at laserstrålen ikkje svekker fiberen, 

bør neste steg vera å teste om motiv utført med laser toler «slitasjen» frå broderiprosessen, og om broderte 

produkt held mål estetisk. Kanskje motiv som er teikna på med laser vert for presist og likt utforma, samanlikna 

med broderimotiv som er teikna på med dagens metode? 

Me trur at det er mogleg å auke lønsemd i bunadnæringa ved å ta i bruk laserprinter til påteikning av 

broderimønster. Om det stemmer får ein fyrst svar på ved å samanlikne bruk av ny teknologi med dagens 

metode. Instituttet i Rauland har investert i laserprinter og bør vera interessert i å arbeide vidare med temaet. 

Det handlar om vidareføring av handlingsboren kunnskap, bruk av ny teknologi og kopling mellom næring og 

utdanning. Kanskje det er ei problemstilling for eit mastergrads- eller doktorgradsprosjekt i tradisjonskunst? 

Under arbeidet med prosjektet er me kontakta av ei fylkesavis og av NRK, som er interessert i å intervjue oss 

om arbeidet vårt. Som oppfylging av ekstern interesse for prosjektet, tenkjer me at det bør skrivast ein 

populærvitskapleg artikkel om temaet me har forska på. 

Ordliste: 

 

baskerlin – fórstoff, bomull renning og lin innslag 

baugen – linning 

drapé – ullstoff i satengbinding 

klede – valka ullstoff 

maler – sølvhemper sauma fast på bunadliv, brukt til å tre malalekka i for å snøre saman livet 

malalekke – sylvlekke til å snøre saman bunadlivet 

skaute seg – ta på tradisjonelt hovudplagg 

snarkant – kant på stakk, forkle og bunadliv, smal og ofte i kombinasjon med breiare kant, kalla hovudkant  

spelstoff – ullstoff i toskafts binding 

spleising – samanføying, glidande overgang 

tråkling – forsting 

